
Talba

MINUTI

Il-Minuti tal-laqgħa Nru. 51 li saret fit-22 ta’ Ġunju, 2005, kienu konfermati.
Dibattitu dwar ir-Riżoluzzjoni għar-Ratifika tat-Trattat Kostituzzjonali għall-Ewropa
THE CHAIRMAN:  Nistgħu ngħaddu għat-tieni item fuq l-aġenda li huwa dibattitu dwar ir-Riżoluzzjoni għar-Ratifika tat-Trattat Kostituzzjonali għall-Ewropa.  Però qabel ma nibdew dan id-dibattitu u jekk m'hemmx oġġezzjoni, se nitlob il-permess ta' dan il-Kumitat sabiex il-cameras ta' xi stazzjonijiet televiżivi, fosthom Net TV u Super One TV, ikunu jistgħu jiffilmjaw partijiet minn din is-seduta.  Qed nifhem li dan il-permess qed jingħata u għaldaqstant huma mistiedna biex jidħlu.  

Bil-permess tagħkom xtaqt li l-ewwel nagħmel ftit rimarki daparti tiegħi - m’iniex se ndum iktar minn għaxar minuti - u mbagħad ovvjament nagħtu bidu għad-diskussjoni. 

Wara 16-il xahar ta' deliberazzjonijiet, 26 laqgħa plenarja mifruxa fuq 52 ġurnata, għexieren ta' laqgħat tas-sotto-kumitati tagħha, kważi 2,000 diskors, 1,500 kontribuzzjoni bil-kitba, 6,000 emenda u 21 miljun Euro fi spejjeż, ġiet fi tmiemha l-konvenzjoni dwar il-futur ta' l-Ewropa.  Konvenzjoni li mbagħad welldet it-Trattat għall-kostituzzjoni għall-Ewropa.  Inħoss li huwa ta' privileġġ għalija personali u għal dan il-Kumitat Parlamentari li llum qegħdin nissottomettu għall-iskrutinju tagħna bħala rappreżentanti leġittimi tal-poplu Malti u Għawdxi r-riżoluzzjoni mressqa mill-gvern Malti sabiex dan it-trattat ikun ratifikat mill-ogħla istituzzjoni ta' pajjiżna.  

Dan huwa dover dettat mill-att dwar l-Unjoni Ewropea iżda jiena - u nemmen li dan japplika għalina lkoll f'dan il-kumitat - ma rridx inħares lejn din il-laqgħa bħala sempliċi ottemperanza mad-dettami legalistiċi.  Jiena nħares lejn dan it-trattat b'ottika ta' realiżmu u ta' ottimiżmu realistiku.  Huwa diffiċli li ssib lil xi ħadd li jgħid li dan it-trattat huwa perfett jew inċensurabbli.  Iżda b'kuxjenza safja rridu nammettu - għallinqas jien hekk nemmen - li huwa l-aħjar kompromess bejn l-interessi, doveri u drittijiet ta' 25 stat sovran u interdipendenti.  Bid-difetti kollha tiegħu, reali u apparenti, dan it-trattat għandu jiġi ratifikat mill-pajjiżi membri, ħaġa li ma teskludix li jiġi mtejjeb fil-ġejjieni qasir.

Ħafna mill-proposti f'dan it-trattat se jagħmlu l-Ewropa tagħna - u tagħna mhux biss tal-politiċi iżda tal-popli kollha - iktar miftuħa, eħfef biex timmanuvra fuq il-palk internazzjonali, iktar assertiva, iktar kompetittiva, iktar effiċjenti u eqreb lejn iċ-ċittadini.  Hekk għallinqas jiġri jekk kull pajjiż fl-Unjoni jpoġġi l-interess tal-ġid komuni u Ewropew qabel l-interessi dojoq, nazzjonalistiċi, partiġġjani - kif ġara fi Franza u l-Olanda - u egoistiċi tiegħu.  It-trattat qed jagħti l-għodda li trendi skond kif u mhux minn min użati.  Huwa trattat li b'mod partikolari jiena nħares lejh mill-perspettiva ta' l-interess tal-ġid komuni ta' Malta, kemm għal dak li se takkwista Malta tagħna, kemm għal dak li se jkun garantit lilha u kif ukoll għal dak li kkontribwiet għalih u fih.  Huwa t-trattat li se jiżgura li Malta tagħna tkun rappreżentata bl-istess dinjità u status ta' pajjiż ferm ikbar.  Se tiżdidilna u tkun amplifikata l-vuċi tagħna fuq il-palk tal-politika Ewropea u se tkun imsaħħa s-sovranità tagħna, inkluż dik parlamentari.

Proprju dan il-kumitat ġie delegat bl-oneru li jaċċerta ruħu li ebda proposta leġislattiva ta' l-Unjoni ma toltrepassa l-limiti tas-sussidjarjetà u jekk dan jiġri, inkunu nistgħu, flimkien ma' numru ta' parlamenti oħra, nimblokkaw dik il-proposta fl-hekk imsejjaħ early warning mechanism.  Huwa trattat li fih hemm ukoll il-wirt tal-kontribut Malti fil-konvenzjoni għall-Ewropa.  Hija għall-ewwel darba, per eżempju, li t-turiżmu qed issir referenza għalih f'dokument istituzzjonali ta' l-Unjoni Ewropea f'kapitlu ad hoc.  Sal-lum it-turiżmu kważi ma kien jissemma mkien fit-trattati ta' l-Unjoni Ewropea.  Issa hemm miktub li l-Unjoni għandha tikkumplimenta l-azzjoni li jieħdu l-istati membri fis-settur tat-turiżmu, b'mod partikolari billi l-Unjoni tippromwovi l-kompetittività ta' l-intrapriżi ta' l-Unjoni f'dak is-settur. 

Hemm l-obbligu li l-Unjoni tippromwovi koperazzjoni bejn l-istati membri, b'mod partikolari l-iskambju ta' prattika tajba fil-qasam tat-turiżmu.  Per eżempju, f’Artiklu 56 dwar l-Unjoni u l-ġirien tagħha nsibu – u dan grazzi għall-insistenza Maltija - li għandu jkun għan komuni li tinħoloq żona ta' prosperità u bon viċinat karatterizzata minn relazzjonijiet mill-qrib u ta' paċi mal-pajjiżi tal-madwar.  Għal darb'oħra pajjiżna wera li jgħid dak li jemmen u jemmen dak li jgħid meta si tratta l-importanza ta' relazzjonijiet mill-eqreb li l-Ewropa għandha jkollha mal-pajjiżi ta’ l-Afrika ta' fuq. 

Kemm-il darba għidt u ddikjarajt, speċjalment barra minn pajjiżi, li s-sħubija ta' Malta fl-Unjoni Ewropea m'għandhiex titqies bħala xi ħaġa li tista' tbegħidna mill-ġirien Għarab.  Anzi bil-kontra, għandhom iħarsu lejn din is-sħubija proprju bħala l-aqwa mezz kif aħna nressqu l-Ewropa aktar viċin dawn il-pajjiżi Għarab.  Dan huwa s-sinteżi tal-vokazzjoni tal-politika barranija Maltija għall-Mediterran, li sservi ta' pont u interlokutur mal-pajjiżi Mediterranji mhux membri ta' l-Unjoni.  Dan it-trattat qiegħed jiddikjara għall-ewwel darba b'mod daqstant enfatiku l-importanza ta' dan il-għan għall-Unjoni fl-istess waqt li n-newtralità ta' Malta tagħna tibqa' mħarsa u rispettata, nerġa' ngħid, grazzi għall-insistenza tad-delegazzjoni Maltija.

Però hemm aspett ieħor marbut ma' l-interess domestiku li permezz tiegħu nħares lejn dan it-trattat.  Sa mill-ewwel diskors tiegħi f'dan il-Parlament bħala l-iżgħar deputat dakinhar fuq in-naħa tal-gvern fl-1998, b'risposta għad-diskors tal-President tar-Repubblika, kont għidt li l-Unjoni Ewropea eventwalment kienet se tgħaqqad aktar u tqarrab iktar il-partiti politiċi Maltin vis-à-vis il-politika barranija ta' Malta, għallinqas il-politika barranija fil-kontest tar-relazzjonijiet ta' pajjiżna versu l-Ewropa.

Ma jfissirx li m'hemmx differenzi jew mhux se jkun hemm, iżda nittama li dawn ikunu fuq id-dettall.  Huwa salutari li jkun hemm diverġenzi, basta fejn jidħlu l-linji ġenerali tal-prinċipji jkun hemm qbil, proprju għax hekk jixraq u jaqbel lil Malta tagħna.  Sinċerament huwa ta' unur għalija li meta dan il-kumitat se janalizza r-riżoluzzjoni mressqa mill-gvern għar-ratifika tat-trattat kostituzzjonali, qed isib liż-żewġ naħat tal-Kamra hawnhekk rappreżentati magħquda dwar l-indispensabilità u forsi anke l-essenzjalità li Malta tirratifikah.  

Sirna membri ta' l-Unjoni Ewropea meta ma konniex l-aqwa mudell ta' unità fejn tidħol il-politika barranija Maltija.  Sirna membri wara dibattitu attiv ferm, forsi żżejjed, xi kultant aspru u b'antagoniżmu sproporzjonat.  Sena wara, fil-bidu tal-vjaġġ tagħna mal-familja Ewropea, qed jiġi reġistrat f'pajjiżna qbil u kunsens dwar il-bżonn li Malta tagħna tirratifika dan it-trattat.  Trattat li del resto jinkludi wkoll - kif tgħid ir-riżoluzzjoni - il-kondizzjonijiet kollha li Malta kisbet fit-trattat ta' l-adeżjoni ta' Malta ma' l-Unjoni Ewropea, inkluż kull dikjarazzjoni u protokoll hemm mehmuża.  

Nemmen li dan il-qbil huwa xiehda tal-maturità tagħna bħala poplu u bħala klassi politika, maturità li qed tirrikonoxxi li l-aqwa mod kif nistgħu ntejbu l-kwalità tal-ħajja tagħna bħala Malta u Għawdex, huwa permezz tas-sħubija fl-Unjoni Ewropea u mhux xi alternattiva kimerika.  Multo magis, meta din is-sħubija qed tiġi msaħħa b'dan it-trattat, għax jekk xejn, hemm kisbiet dwar ir-rappreżentanza ta' Malta fl-istituzzjonijiet varji ta' l-Unjoni Ewropea u dwar ir-rikonoxximent ta' stati membri li huma gżejjer għall-fini tal-politika ekonomika u ta' koeżjoni ta' l-Unjoni Ewropea.

Nemmen li għandna nirratifikaw dan it-Trattat għax hekk jaqbel lill-interess nazzjonali Malti u hekk jixraq lil Malta moderna tagħna li rrid naraha tiġġedded fil-miri tagħha.  Il-viżjoni fondatriċi ta' De Gasperi, Monnet, Schuman, Adenauer, Martino, u oħrajn tesiġi li nkunu xiehda u parteċipanti ta' l-Ewropa, ta' popli u ta' stati msejsa fuq l-umaniżmu fejn il-bniedem huwa u għandu jkun il-pern ta' l-attività politika tagħna.

Wara dawn il-ftit rimarki daparti tiegħi, nagħti issa l-kelma lill-Ministru għall-Affarijiet Barranin u warajh imbagħad lill-Onor. George Vella.

ONOR. MICHAEL FRENDO (Ministru għall-Affarijiet Barranin):  Grazzi, Mr Chairman.  Quddiemna għandna mozzjoni illi qed titressaq quddiem dan il-Kumitat skond il-proċeduri stabbiliti illi fiha qed nintalbu nikkonsidraw ir-ratifika tat-Trattat illi jistabbilixxi l-kostituzzjoni għall-Ewropa. 

L-ewwel punt li nixtieq nagħmel huwa li dan huwa trattat.  Ħafna drabi nħoss li fid-dibattitu dwar dan id-dokument - mhux biss f'Malta imma anke barra minn pajjiżna - kien hemm aktar enfasi fuq in-natura ta' kostituzzjoni milli fuq in-natura tat-trattat.  Naħseb li rridu nenfasizzaw li dan huwa trattat ugwali bejn l-istati u għalhekk kull stat irid jirratifikah biex dan jiġi in vigore.  Naħseb li huwa importanti li nifhmu n-natura tax-xogħol li sar u qed isir mill-Konvenzjoni Ewropea li kif semmejt int, Mr Chairman, f'tant dettall dwar kemm saru affarijiet fiha u anke kemm swiet biex tiġi ippreparata t-triq biex il-gvernijiet f'konferenza inter-governattiva fuq bażi ugwali jkunu jistgħu jaslu għal ftehim fuq dan it-trattat.  

Dan it-trattat huwa partikolari għax għall-ewwel darba trattat ta' din in-natura ssawwar mhux direttament mill-gvernijiet imma ssawwar fi proċess ta' Konvenzjoni Ewropea illi fih kien hemm rappreżentati mhux biss il-Kummissjoni u l-gvernijiet, imma wkoll il-parlamentari Ewropej.  Imma l-iktar ħaġa importanti u innovattiva kienet li l-parlamentari mill-parlamenti nazzjonali kienu fil-fatt jirrappreżentaw grupp ta’ maġġoranza ta' din il-konvenzjoni.  Il-proċess tat-tiswir ta' dan id-dokument l-ewwel għadda minn dan il-proċess dettaljat fejn saru diversi interventi u kontributi.  żewġ membri minn dan il-kumitat - jiġifieri jiena u l-Onor. George Vella - ipparteċipajna f'dik il-konvenzjoni u tajna l-kontribut tagħna għaliex anke l-pajjiżi li ma kinux għadhom membri ta' l-Unjoni Ewropea, f'dak l-istadju ngħataw il-possibbiltà li jipparteċipaw f'konvenzjoni ta' dik in-natura.  Minn hemm imbagħad dak id-dokument għadda lill-konferenza inter-governattiva, fejn allura saru n-negozjati bejn il-gvernijiet.  Naħseb li anke hawnhekk id-dokument tal-konvenzjoni inżamm l-istess fil-qalba tiegħu, però naturalment saru bidliet li ċerti gvernijiet kienu ressqu f'dak l-istadju.  Għalhekk, Mr Chairman, jiena nħoss li huwa importanti illi ngħidu li dan huwa trattat partikolari li beda minn proċess li fih il-parlamentari kellhom sehem kbir.  

Hemm min qed jistaqsi għalfejn qed nitolbu li nagħmlu r-ratifika ladarba nafu li r-ratifika trid issir mill-pajjiżi kollha biex fil-fatt dan it-trattat jibda jopera u għalfejn qed inkomplu b'dan il-proċess ladarba hemm żewġ pajjiżi illi diġà għaddew minn dan il-proċess u ressquh ukoll mhux biss għal ratifika parlamentari imma ressquh ukoll f’referendum.  Però minkejja dan, Malta - mhux aħna weħidna għax qabilna fil-fatt kien hemm Ċipru u warajna hemm pajjiżi oħra - se tkompli għaddejja bil-proċess ta' ratifika għaliex l-ewwelnett huwa dritt tal-poplu Malti u tal-forzi politiċi Maltin li jirrappreżentaw lil dak il-poplu li jesprimu eżattament x'inhija l-għażla tagħhom għar-rigward ta' dan it-trattat li ġie ffirmat mill-25 membru kollha ta' l-Unjoni Ewropea, f'Ruma f'Ottubru tas-sena li għaddiet.

Dawn il-pajjiżi kollha ffirmaw u huwa dritt tagħna bħala stat, li aħna nuru l-approvazzjoni għal dan id-dokument.  Allura l-fatt li kien hemm popli jew stati oħrajn illi ma waslux għal din ir-ratifika, m'għandux iwaqqaf lilna milli nagħmlu dan.  It-tieni nett, jekk inħarsu lejn dan id-dokument, hemm imniżżel bl-iktar mod ċar li jekk ikun hemm sa ħames pajjiżi li ma jirratifikawx dan it-trattat, dan id-dokument imbagħad jitressaq quddiem il-Kunsill Ewropew tal-kapijiet u tal-gvernijiet ta' l-istati Ewropej għall-konsiderazzjoni tagħhom biex jaraw kif għandhom jimxu minn dak il-mument 'il quddiem.  Jiġifieri anke d-dokument jieħu in konsiderazzjoni l-possibbiltà li jkun hemm sitwazzjoni fejn ċerti pajjiżi ma jirratifikawx, u minkejja dan qiegħed jgħid li għandna nkomplu għaddejjin bir-ratifika u mbagħad jitressaq għall-Kunsill Ewropew biex jikkonsidra x'għandu jsir.  Dan ifisser illi biex tkun taf eżattament kemm pajjiżi rratifikawh u kemm pajjiżi kellhom jirratifikawh iktar, trid tgħaddi mill-proċess sħiħ.  Aħna għażilna li ngħaddu mill-proċess sħiħ mingħajr - naturalment il-pożizzjoni tagħna dejjem hekk kienet - ma ninfluwenzaw lil ħaddieħor x'għandu jagħmel, però lanqas ħaddieħor m'għandu jgħid lilna x'għandna nagħmlu.  Aħna nimxu bil-mod li jidhrilna li huwa ġust u tajjeb għal pajjiżna. 

Għaliex dan it-trattat huwa ġust u tajjeb għal pajjiżna?  L-ewwelnett għaliex huwa trattat li jsaħħaħ lill-Ewropa.  Ħa nibdew minn hemm.  Aħna dħalna fl-Ewropa biex inkunu parti minn Ewropa b'saħħitha u mhux minn Ewropa dgħajfa.  Aħna dħalna biex inkunu f'Ewropa, għax irridu li tkun attur internazzjonali, li jkollha vuċi b'saħħitha fid-dinja biex b'hekk il-vuċi tagħna tissaħħaħ ukoll.  U dan huwa trattat li veru jiġbor fih it-trattati kollha li saru minn qabel u jikkonsolidaw dik il-pożizzjoni però jagħti wkoll sens ta' direzzjoni lill-Ewropa.  Fil-fehma tiegħi, dan it-trattat isaħħaħ lill-Ewropa bħala entità.  Però huwa wkoll fl-interess tagħna anke għall-affarijiet li huma strettament kif nixtiquhom aħna fl-Ewropa.

L-ewwelnett aħna x'Ewropa rridu?  Aħna ma rridux Ewropa li hija biss Ewropa ta' popli.  Id-demokrazija Ewropeja tfisser li ngħoddu l-irjus u nieħdu deċiżjoni skond kemm hemm irjus u skond hemmx il-maġġoranza ta' l-irjus.  Aħna rridu Ewropa kif inhi llum, ikkonsolidata u assigurata f'dan it-trattat tal-Kostituzzjoni għall-Ewropa, illi hija kemm Ewropa tal-popli kif ukoll Ewropa ta' l-istati.  Aħna stat, pajjiż żgħir u għalina l-funzjoni tagħna fl-Ewropa hija msaħħa meta jkollna Ewropa ta' l-istati u mhux biss Ewropa tal-popli.  U minħabba f'dan irridu wkoll - u dan huwa prinċipju li qiegħed ukoll f'dan id-dokument - li l-Ewropa jkollha l-poteri li jgħaddu għandha mingħand l-istati membri.  Mr Chairman, l-istati membri huma residwalment il-fonti tas-sovranità supranazzjonali li għandha l-Ewropa, u għalhekk l-istati membri jibqgħu l-fonti tal-poteri u l-kompetenzi li għandha l-Ewropa.  Dan id-dokument - forsi wkoll għall-ewwel darba - jiġbor il-kompetenzi u jagħti indikazzjoni tal-kompetenzi li għandha l-Unjoni Ewropea u juri x'inhuma dawk il-kompetenzi li huma esklussivi, dawk li huma mħalltin u dawk li huma biss komplementari.  Dan huwa proċess importanti għaliex ma rridux li dawn il-kompetenzi jsiru by stealth imma jiġu kristalizzati f'dokument bħal dan.  Din hija importanti ħafna għal pajjiż bħal tagħna biex ikollna Ewropa kif nixtiequ aħna.

Barra minn hekk, Mr Chairman, hemm anke vantaġġi ċari għal pajjiżna li qatt ma kellna qabel u se jkollna biss jekk dan id-dokument jiġi fil-fatt in vigore bejn il-membri kollha ta' l-Unjoni Ewropea.  F'dan id-dokument ġie aċċettat illi l-minimu ta' siġġijiet li jista' jkollu pajjiż membru fl-Unjoni Ewropea, hi x'inhi l-popolazzjoni tiegħu, huwa ta' sitta.  Din hija xi ħaġa li talbitha Malta għaliex temmen li sitt siġġijiet huwa l-minimu li bih tista' verament tkun qed topera bl-iktar mod effettiv.  Qegħdin ngħidu hekk għax biż-żieda fil-kumitati tal-Parlament Ewropew u l-fatt li hemm ħafna kumitati x'tiffolowja, ma jistax ikollok inqas minn sitt membri fil-Parlament Ewropew.  Dan huwa l-argument li aħna ġibna fil-konvenzjoni u mbagħad irbaħnieh fil-konferenza inter-governattiva għalina u għal kull pajjiż żgħir li jista' qatt isir membru ta' l-Unjoni Ewropea.  Naħseb li din hija xi ħaġa li tirrikonoxxi wkoll li din hija Ewropa ta' l-istati, m'hijiex biss Ewropa fejn ngħoddu l-irjus u ngħidu li pajjiż ikollu tant siġġijiet  skond il-popolazzjoni tiegħu.  Niftakru illi mxejna minn sitwazzjoni fejn kien hemm min ried li l-minimu jkun ta’ erba' siġġijiet, li tagħmel differenza kbira għal sitt siġġijiet.  

It-tieni nett, kif semmejt int ukoll, Mr Chairman, qed tiġi rikonoxxuta l-politika ta' koeżjoni, illi l-island status huwa wkoll applikabbli, u allura mhux sempliċement għax ikollok il-kapitali fuq gżira, dik il-gżira tiġi maqtugħa 'l barra għax fil-fatt huma biss dawk il-gżejjer li fuqhom m'hemmx il-kapitali li għandek tikkonsidrahom minn ċertu angolu tal-politika ta' koeżjoni.  Din hija rebħa importanti ħafna għax hija rebħa li matul iż-żmien tibqa' miktuba f'dan it-trattat, anke jekk pajjiżna ma jibqax objective one għax ikun veru għolla l-livell ta' l-għajxien tiegħu - li m'huwiex il-każ għal dawn is-snin li ġejjin fir-rigward tal-financial perspectives jekk u meta jkun hemm il-ftehim dwarhom.  U tibqa' xi ħaġa li aħna nistgħu norbtu magħha meta niġu biex ngħidu li pajjiżna għandu bżonn jiġi ttrattat b'mod differenti minn pajjiżi oħrajn għax għandu ċerti affarijiet li fin-natura tal-pajjiż huma handicap ta’ natura permanenti għaliex pajjiżna huwa gżira żgħira, u allura din hija xi ħaġa li taffettwa l-mod ta' kif l-ekonomija tagħna tista' taħdem.

Mr Chairman, irrid ngħid li hemm kompetenzi oħrajn.  Ma rridx nidħol iktar fid-dettall.  Il-punt hu li għandna din it-trattat quddiemna.  Imma, per eżempju, l-kompetenza komplementari fil-qasam tat-turiżmu hija xi ħaġa li aħna wkoll tkellimna fuqha fil-konvenzjoni u ridniha wkoll għax din tfisser li l-Unjoni Ewropea tkun tista' tgħin fi programmi għat-turiżmu bħalma tgħin fl-edukazzjoni, fi programmi bħas-Socrates u mingħajr dan it-trattat ma jistax ikun hemm dik il-kompetenza.

Huwa importanti ħafna wkoll li nsemmu li f'dan it-trattat assigurajna li ċerti deċiżjonijiet dwar it-taxxa, il-politika barranija, id-difiża u diversi punti oħrajn, jibqgħu b'unanimità u li jkun hemm ukoll naturalment rispett sħiħ għall-kostituzzjonijiet tal-pajjiżi membri b’mod partikolari għal ċerti aspetti tad-difiża tal-politika barranija.  Dan huwa trattat li jerġa' jsaħħaħ l-aspett tas-sussidjarjetà  u għall-ewwel darba qed idaħħal l-element tal-parlamenti nazzjonali.  Għalkemm kien hemm riferenza wkoll f'xi trattati oħrajn għall-parlamenti nazzjonali, din hija l-ewwel darba li l-parlamenti nazzjonali se jsiru tassew parti mill-arkitettura Ewropea fejn il-parlamenti nazzjonali jsiru l-gwardjani tal-prinċipju tas-sussidjarjetà.  Meta tiġi direttiva quddiem il-parlamenti nazzjonali dawn jistgħu jgħidu li din tmur kontra l-prinċipji tas-sussidjarjetà.  

U anke jekk ma jkunux jistgħu jwaqqfu l-proċess, jistgħu xorta waħda mbagħad jieħdu azzjoni quddiem il-Qorti Ewropea tal-ġustizzja biex iwaqqgħu l-validità ta' kwalunkwe direttiva li tkun saret, li skond dak il-parlament jew parlamenti tkun fil-fatt kontra l-prinċipju tas-sussidjarjetà.  L-istess ħaġa qed issir dwar il-prinċipju importanti tas-solidarjetà.  Għalfejn l-Unjoni Ewropea f'dan id-dokument titkellem fuq is-solidarjetà bħala wieħed mill-valuri komuni għall-istati membri?  Assolutament m'huwiex il-każ li b'dan id-dokument l-Ewropa ssir liberali u titlef l-aspett soċjali tagħha, anzi dan huwa dokument li jasserixxi li l-prinċipju tas-solidarjetà huwa fil-qalba tal-politika soċjali kollha ta' l-Unjoni Ewropea.  Barra minn hekk, jiena nemmen li dak li jkompli jiddistingwi l-Unjoni Ewropea mill-Istati Uniti hija l-karatteristika tas-solidarjetà bejn il-pajjiżi.  Fejn fl-Istati Uniti m'hemmx obbligu ta' solidarjetà bejn l-istati, però fl-Unjoni Ewropea dak l-obbligu qiegħed hemm bl-aktar mod ċar.

Daħħalna affarijiet oħra, Mr Chairman.  Għalkemm Malta hija żgħira però hija attiva u b'mod kreattiv ipprovat tagħti kontribut mill-aqwa anke fit-tiswir ta' dan it-trattat.  Daħħalna l-konċett li filwaqt li ġie deċiż li wara ċertu żmien il-Kummissjoni tista' ssir b’numru iżgħar - naturalment fuq bażi ta' ugwaljanza, jiġifieri l-ebda pajjiż ma jiġi diskriminat f'dik il-materja - kienet idea ta' Malta li tiġi introdotta u diskussa fil-grupp il-like-minded states bħala parti mill-IGC.  Illi meta jasal il-mument insibu illi l-Kummissjoni kienet taħdem u allura l-pajjiżi kollha unanimament iħossu li m'hemmx għalfejn iċekknu l-Kummissjoni, dan it-trattat bl-intervent tagħna issa jagħti l-poter lill-pajjiżi mingħajr ma jagħmlu emenda għat-trattat u jibqgħu sejrin bis-sistema l-antika.  U daħħalna idea li kemm jista' jkun il-Kummissjoni flok tiċkien - jekk kulħadd iħoss illi s-sistema ħadmet - tibqa' sejra b'sistema fejn kulħadd ikollu l-Kummissarju tiegħu.  Fil-fehma tiegħi, din hija l-aħjar waħda għall-Unjoni Ewropea għax kull persuna li jkun hemm tirrifletti realtajiet fil-kulleġġ tal-Kummissarji għax kulħadd jiġi minn pajjiż u realtajiet differenti.

Mr Chairman, f'dan id-dokument hemm ukoll idea ġdida li jekk ikun hemm miljun firma ta’ ċittadin li jkunu jridu jibdew inizjattiva fl-Unjoni Ewropea - u mbagħad irridu naraw dawn il-miljun ċittadin minn liema pajjiżi jridu jiġu, imma dik hija xi ħaġa li trid issir mill-Unjoni Ewropea nnifisha - dawn iċ-ċittadini nfushom jistgħu jieħdu inizjattivi.  Fl-Unjoni Ewropea din hija xi ħaġa innovattiva u hija wkoll marbuta mal-fatt li dan it-trattat isir realtà.

Naħseb dawn huma punti li juruna għaliex għandna nirratifikaw dan id-dokument.  M'huwiex dokument perfett, imma dokument li huwa riżultat ta' kompromess.  Fl-Unjoni Ewropea, kull dokument u trattat bħal ma huwa dan, ikun riżultat ta' kompromessi.  Naturalment wieħed ikun jixtieq diversi affarijiet oħrajn; kien hemm affarijiet li xtaqna li ma daħlux jew affarijiet li xtaqna li daħlu.  Kien hemm affarijiet li aħna ma konniex tant favorevoli għalihom bħal, per eżempju, il-kwestjoni tal-President Permanenti tal-Kunsill Ewropew, li aħna ma tantx konna qed niffavorixxu fil-konvenzjoni u mbagħad daħlet bħala parti minn pakkett sħiħ.  Kien hemm affarijiet li huma riżultat ta' kompromess.  Għalkemm dan id- dokument fih l-imperfezzjonijiet tiegħu, però naħseb illi pajjiżna għandu jirratifikah.  

Fl-aħħar, però mhux l-inqas, irridu nirreġistraw li dan il-proċess ta' trattat li jistabbilixxi l-kostituzzjoni għall-Ewropa, kien ukoll proċess li jidher illi f'pajjiżna wassal ukoll għall-qbil bejn il-forzi politiċi.  Jiena naħseb li din hija xi ħaġa li għandna nilqgħuha bħala parti mill-iżvilupp politiku ta' pajjiżna għaliex juri kif kull wieħed minna jkun qed jiżviluppa politikament, u għandna nkunu dejjem miftuħin biex wieħed ikun jista' jipprogredixxi bil-mod ta' kif iħares lejn l-affarijiet.  Huwa ċar illi iktar ma jgħaddi ż-żmien, f'dan il-pajjiż iktar ikollna consensus dwar kif dan il-pajjiż għandu jaġixxi internazzjonalment kif ukoll bħala membru fi ħdan l-Unjoni Ewropea.  Jiena personalment nixtieq ngħid li qed inħarsu bil-ferħ lejn sitwazzjoni ta' consensus fuq din il-materja.  Naħseb li dan huwa ta' ġid għal Malta, u l-interess ta' Malta għandu dejjem imexxina f'kulma nagħmlu.  U fil-fehma tiegħi, consensus f'materja bħal din huwa ta' ġid għal pajjiżna.

THE CHAIRMAN:  Grazzi ħafna.  L-Onor. George Vella.

ONOR. GEORGE VELLA:  Grazzi, Mr Chairman.  Jiena sinċerament ma kontx qed nipprevedi li se nagħmlu dibattitu u diskors daqshekk fit-tul fuq din il-mozzjoni għaliex f'moħħi kelli li sempliċement ngħaddu l-mozzjoni u mbagħad inħallu li d-dibattitu jsir fil-Parlament.  Però ġaladarba qed isir dan id-diskors, naħseb li jkun f'waqtu - anke biex jiġi recorded - li nesprimi ċerti ħsebijiet.

Jiena jiddispjaċini illi dawn id-diskorsi u spjegazzjonijiet li għadu kemm għamel issa l-Ministru, saru at this late stage.  Fis-sens illi matul dan iż-żmien kollu sal-lum, il-pajjiż għadu miftum ħafna mill-informazzjoni fuq it-Trattat Kostituzzjonali.  U dan m'iniex qed ngħidu b'sens negattiv imma qed ngħidu b'sens ta' fatt għaliex illum jistaqsuk nies li normalment jinteressaw ruħhom u huma intelliġenti.  Jiġifieri ma nistax ma nilmentax mill-fatt illi seta' kien hemm kampanja ħafna iktar informattiva u mifruxa u ħafna iktar aċċessibbli għan-nies rigward dan it-trattat.  Għaliex, bħalma qal il-Ministru, hemm ħafna x'tispjega fuq it-trattat u mingħajr ma tkun la trijonfalistiku u lanqas negattiv iżżejjed, hemm it-tajjeb u hemm il-ħażin ġo fih.  Huwa importanti li n-nies ikunu jafu fuqiex qegħdin nitkellmu.

Jiena nemmen illi l-gvern kellu l-obbligu li jispjega aħjar, għax wara kollox dan huwa trattat illi se jolqot lil pajjiżna, u matul ix-xhur li għaddew imkien ma deher li qed timmatura jew tinfetaħ b'xi mod xi diskussjoni intelliġenti, ibbilanċjata, oġġettiva fuq l-implikazzjonijiet tat-trattat ġewwa pajjiżna, la fil-gazzetti, la fuq il-media u mkien.  Per eżempju, il-Ministru stess għamel rimarka meta qal li hemm min jgħid "Kostituzzjoni" u hemm min jgħid "Trattat", li hemm differenza importanti bejniethom.  Però din kif se tfehimha lil min daqqa jisma' "Kostituzzjoni" u daqqa jisma’ "Trattat".  Jiena naqbel ma' dak li qal il-Ministru u anke aħna fil-partit tagħna meta għamilna d-diskussjonijiet - u issa se nagħmel xi riferenzi żgħar għalihom - dejjem insistejna li dan huwa trattat li se jwaqqaf il-Kostituzzjoni.  U bla ma ngħid li hu trattat u lanqas kostituzzjoni, ngħid li hu parti trattat u parti kostituzzjoni għax fih elementi tat-tnejn li jagħmluh uniku.  

Huwa trattat fis-sens li jiġi rratifikat mill-pajjiżi, u jista' jiġi anke emendat mill-pajjiżi, però fih ħafna kontenut li jmorru direttament għal dak li huwa ta' interess taċ-ċittadin.  Qed tagħti drittijiet liċ-ċittadin u qed tgħid affarijiet li jista' jagħmel iċ-ċittadin, bħalma għadu kemm semma l-Ministru l-kwestjoni tal-miljun firma biex inti tagħmel petizzjoni jew inkella tagħmel azzjoni popolari.  Allura hemmhekk qed tagħmel tajjeb tat-tnejn.  Però jiena nfakkar x'kien il-parir tal-Kumitat Kostituzzjonali tal-Parlament Ewropew immexxi minn Jo Leinen li kien qal ċar u tond li hi x'inhi d-diskussjoni fuq in-natura ta' dan it-Trattat Kostituzzjonali, m'hemmx dubju li dan irid jgħaddi mill-parlamenti bħala trattat.  M'hemmx mezz ieħor kif jiġi ratifikat jekk mhux bħala trattat.  Imma mhux kwestjoni ta' kostituzzjoni kif nifhmuha, imma bla dubju ta' xejn huwa trattat.

Issa f'dan il-kontest naħseb li jkun interessanti anke f'dan l-istadju li ngħidu kif waslet u xi rwol ħadet l-Oppożizzjoni f'dan il-pajjiż fejn anke l-Ministru tkellem fuq kunsens li wasalna biex nilħqu.  Kulħadd jaf li qabel l-elezzjoni ta' l-2003, konna partit li konna nemmnu li hemm triqat oħra għar-ravviċinament ma' l-Ewropa.  Aħna konna nemmnu li huma l-aħjar toroq, però huwa fatt li aħna konna marbutin li r-riżultat ta' l-elezzjoni ta' l-2003 jkun aċċettat u rispettat.  Irrid infakkar ukoll li eventwalment fil-Konferenza Ġenerali li żamm il-partit f'Novembru ta' l-2003, għamel tliet asserzjonijiet importanti ħafna.  

L-ewwel waħda kienet li se jaċċetta r-realtà tal-fatti, ir-realtà li llum il-maġġoranza tal-pajjiż aċċetta illi hemm rieda li pajjiżna jkun membru fl-Unjoni Ewropea, u dik irridu nirrispettawha.  Hemm il-commitment ukoll illi nibqgħu niddefendu l-valuri bażiċi ta' pajjiżna u kostituzzjonali, fosthom in-newtralità u anke ovvjament is-sistemi tal-protezzjoni soċjali u anke s-sovranità ta' pajjiżna.  It-tielet punt li għamel kien li jagħmel dak kollu possibbli biex jekk hemm effetti negattivi li jistgħu joħorġu mit-tħaddim tat-trattat u tas-sħubija dawn jiġu kemm jista' jkun minimizzati, però jipprova jkabbar kemm jista' u jqassam bl-aktar mod ġust dawk il-benefiċċji illi jistgħu jiġu mis-sħubija.  

Issa minn dak iż-żmien 'l hawn, m'hemmx dubju illi l-partit Laburista ra l-interess nazzjonali.  Xi ħadd semmiha fil-bidu li din hija fl-interess nazzjonali Malti u aħna ma rajniex ħlief dan l-interess.  Bħala partit stajna - qatt m'għaddiet minn ras ħadd - inkunu rasna iebsa u noqogħdu nħabbtu saqajna u nibqgħu ngħidu li din hija l-pożizzjoni tagħna, però konna ċerti li b'dan il-mod inkunu qegħdin nagħmlu ħsara lill-interess nazzjonali f'dak li huwa investiment, kredibilità, stabilità u governabilità.  U allura kienet għaqlija ħafna d-deċiżjoni li ttieħdet li aħna nimxu biex naqblu mas-sħubija. 

Eventwalment ġiet il-kwestjoni tat-Trattat Kostituzzjonali.  U hawnhekk irrid infakkar li anke qabel l-elezzjoni ta' l-2003, il-partit Laburista kien aċċetta li jieħu parti attiva fil-konvenzjoni li kienet se tifforma dan it-Trattat Kostituzzjonali.  Ir-raġuni kienet liema kienet se tkun ir-relazzjoni tagħna bħala pajjiż ma' l-Unjoni Ewropea u konna interessati li nkunu nafu x'tip ta' Ewropa se jkollna x'naqsmu magħha, għaliex aħna xorta ma konniex ngħidu li m'għandniex x'naqsmu ma' l-Ewropa, imma relazzjoni jew oħra, sħubija jew mod ieħor, ir-relazzjoni kienet se tkun qiegħda hemmhekk.  

Meta ġiet ippubblikata l-konvenzjoni - bħalma jaf il-Ministru għaliex kien hemmhekk miegħi ukoll - aħna kellna ċerti restrizzjonijiet biex nieħdu ċertu parti, però mbagħad fil-kumitati u fil-gruppi politiċi tagħna konna tajna l-kontribut u l-opinjonijiet tagħna f'paper wkoll li ovvjament hija dokument tal-konferenza fejn aħna semmejna l-fatt li għandu jkun hemm minimu ta’ sitt siġġijiet.  Għamilniha ċara li mingħajrhom ħadd ma jista’ jaħdem sura ta’ nies, u nemmnu li għandu jkun hemm Kummissarju għal kull pajjiż.  Għamilniha ċara wkoll li nemmnu li din m’għandhiex tkun Ewropa li tiġi magħluqa u tagħmel minnha nnifisha entità pjuttost militari milli soċjali.

Fi ħdan il-grupp Soċjalista, u din importanti li ngħiduha għaliex il-konvenzjoni ma niżlitx mis-sema imma saret bil-ħidma ta’ ħafna gruppi, kien hemm ħidma qawwija - u l-Ministru żgur jista’ jikkonferma dan - biex jidħol kemm jista’ jkun l-element soċjali fil-konvenzjoni li kienet qed tissawwar.  U m’hemmx dubju li t-tieni parti tat-trattat li għandna quddiemna llum, li tittratta l-kwestjoni tad-drittijiet fundamentali taċ-ċittadini, kienet riżultat tal-ħidma tal-grupp Soċjalista.  Ovvjament m’iniex qed ngħid li ma kienx hemm elementi oħra anke konservattivi li riduha, però definitely kienet minħabba l-imbuttar tagħhom.

Meta mbagħad ġie ppubblikat it-trattat u konna qegħdin naraw li se naslu biex issir ir-ratifika tiegħu - li kif jitlob it-trattat jekk jista’ jkun dan isir sa Ottubru tas-sena 2006 - il-partit ried jieħu pożizzjoni - anke bħala Oppożizzjoni - dwar kif se jħares lejn din il-konvenzjoni.  Aħna ma kellna ebda principle position u ma tlaqniex minn xi pożizzjoni li kienet diġà ssettjata.  Fost affarijiet oħrajn aħna ridna naraw kemm dan it-trattat kostituzzjonali jvarja minn dak li konna marbutin bih taħt it-trattat ta’ l-adeżjoni - jiġifieri t-trattat ta’ Nizza - u ridna naraw jekk dawk id-differenzi li jeżistu kinux se jmorru oltre l-Kostituzzjoni tagħna bħall-kwestjoni tan-newtralità, is-sovranità u affarijiet bħal dawn.  Dak kien l-eżerċizzju li għamel il-partit Laburista fl-Oppożizzjoni, biex ikun ċert li jekk nitilqu mill-punto di partenza li aċċettajna dak li hemm fit-trattat ta’ Nizza - bħala t-trattat bażi ta’ adeżjoni - ma nkunux imbagħad qegħdin indaħħlu lock, stock and barrel dak kollu li hemm, over and above fil-Kostituzzjoni, mingħajr ma nanalizzaw eżatt kull żvilupp li kien hemm li jista’ imur iktar ‘il bogħod mit-trattat ta’ Nizza.

Nista’ ngħid li l-iktar ħaġa importanti li kien hemm u li kienet żgur fuq moħħ kulħadd kien il-fatt li rridu naraw li ma mmorrux nadottaw xi ħaġa li lilna se xxellfilna n-newtralità.  Dan qed ngħidu għaliex naf li anke min-naħa tal-Ministru u anke b’dikjarazzjoni tal-Prim Ministru stess kemm-il darba iddikjaraw - u bla dubju din hija xi ħaġa politika li hemm qbil fuqha - li n-newtralità ma tiġix leża jew inkella tiġi mhedda b’xi miżuri li wieħed isib f’dan it-Trattat Kostituzzjonali.  Dan kien eżerċizzju li apparti l-aspett legali tiegħu kien ukoll eżerċizzju ta’ demokrazija politika li sar bl-iktar mod apert.  Sakemm, kif tafu intom, nhar is-Sibt li għadda fil-Konferenza Ġenerali tal-partit, l-Oppożizzjoni ħadet pożizzjoni ċara dwar x’għandha tkun il-pożizzjoni tagħha.

Nista’ ngħid li hemm xi affarijiet li jien għadni kritiku fuqhom.  Per eżempju, hemm dikjarazzjonijiet annessi mat-trattat ta’ l-adeżjoni li nħoss li baqgħu dgħajfin u li meta saru d-diskussjonijiet setgħu għallinqas ġew upgraded mhux minn sempliċi dikjarazzjoni unilaterali jew bilaterali, imma billi kien isir anke protokoll li kien ikun iktar jorbot kemm lil naħa u kemm lil oħra, b’mod partikolari fin-newtralità.  Per eżempju qed tiġini f’moħħi d-dikjarazzjoni li għamlet l-Irlanda rigward in-newtralità tagħha li llum il-ġurnata – ħalli ngħidu kollox - irriduċiet ruħha pjuttost għal newtralità militari milli għall-konċett sofistikat tan-newtralità.  Però l-mudell ta’ l-Irlanda huwa wieħed li għandna nħarsu lejh u minn hawnhekk sinċerament nawgura li once li jkun hemm consensus, għada pitgħada ma narax għaliex m’għandniex nimbuttaw li d-dikjarazzjonijiet tagħna dwar il-mod kif inħarsu lejn dawn il-valuri essenzjali immens għall-Kostituzzjoni tagħna, flimkien ma’ l-Unjoni Ewropea u mal-Kummissjoni jiġu upgraded.  

Dan m’hu se tieħu xejn minn ta’ ħadd, sempliċement se ssaħħaħ iktar l-istand u t-twemmin tiegħek fuq ċerti issues li qed issib consensus fuqhom f’dan il-Parlament.  Il-mozzjoni li għandna quddiemna li se titressaq fil-Parlament biex titlob għar-ratifika tat-trattat qed tgħid - u aħna dan emminnieh ukoll - li dawk id-dikjarazzjonijiet li kienu annessi mat-trattat ta’ l-adeżjoni se jsiru anke parti mit-trattat kostituzzjonali.  Din hija xi ħaġa li wieħed irid jieħu ħsiebha.  Però bħalma dan sar pubbliku, aħna fir-ratifika tagħna - u nispera li dan se jkun is-sustanza tad-diskorsi parlamentari li se jsiru nhar l-Erbgħa - qegħdin nagħmluha ċara li hemm partijiet tat-trattat li qegħdin nissollevaw u partijiet oħra li qegħdin nagħmlu underlining taħthom biex nuru ċar liema linja irid jieħu dan il-pajjiż, fosthom ovvjament hemm il-kwestjoni tan-newtralità.  

Jiena ma narax għaliex in-naħa tal-gvern għandha ssib xi oġġezzjoni li dawn ir-riservi li se nitkellmu fuqhom fil-Parlament m’għandhomx isibu s-sostenn taż-żewġ naħat għaliex m’hu qed jgħidu xejn ġdid la rigward in-newtralità, la rigward regolamenti li ma jmorrux oltre l-entrenched clauses tal-Kostituzzjoni tagħna, la fuq il-kwestjoni ta’ Għawdex - li t-tnejn naqblu li għandu jkollu protezzjoni partikolari - u lanqas fuq il-kwestjoni tad-dritt li bħalma pajjiżi oħra li użaw ċerti artikli biex jagħtu għajnuna ta’ l-istat lil pajjiżhom, bħalma huma Franza, il-Greċja, u Spanja, aħna qegħdin nagħmlu dikjarazzjonijiet u ngħidu dawn iż-żewġ artikli se nużawhom.  U l-istess ħaġa fejn tidħol il-kwestjoni tal-politika komuni ta’ difiża u sigurtà.  Hawnhekk irridu nagħmluha ċara li minkejja d-diċitura tat-trattat fl-artikli 41, 42 u 43 imkien ma nifhmu li b’xi mod hemm xi obbligi għal xi tip ta’ difiża komuni jew mutual defence.  

Dan qegħdin ngħiduh għaliex sal-lum aħna nifhmu li l-Unjoni Ewropea ma waslitx għal difiża komuni u lanqas għal mutual defence. Għada pitgħada trid tiddeċiedi jekk hux se tiżviluppa difiża komuni u dan irid isir b’unanimità.  U allura qegħdin ninterpretaw dawn l-artikli li ma jorbtux pajjiż li bilfors jkollu jindaħal jew jirreaġixxi jekk, per eżempju, ikun hemm aggressjoni militari fuq pajjiż ieħor.  Dan qed ngħidu b’kontra-distinzjoni għal fejn ikun hemm bżonn ta’ solidarjetà, bħal, per eżempju, f’każ ta’ a man-made disaster jew inkella a natural disaster li hemm differenza enormi bejniethom.  Jien insostni li dawn għandhom jibqgħu fl-ambitu tad-deċiżjoni tal-pajjiż partikolari u pajjiż ikollu d-dritt janalizza on a case by case basis u jieħu d-deċiżjonijiet li għandu jieħu. 

Issa punt li huwa f’moħħ in-nies - u dan l-aħħar ġie imqanqal ħafna - huwa għalfejn se tkompli din ir-ratifika jekk kemm-il darba t-trattat huwa mejjet.  Waqt business breakfast meeting fejn miegħi kien hemm ukoll l-Onor. Jason Azzopardi qalulna li t-trattat huwa mejjet.  Jien b’ċajta għidtilhom li mejjet mhuwiex, però probabbilment qiegħed fuq is-sodda tal-mewt.  Imma jekk qiegħed fuq is-sodda tal-mewt jista’ jiġi mogħti l-ħajja.  Bħalma qal il-Ministru, l-fatt huwa li Dikjarazzjoni 30 tagħmel provvediment li jekk sa ħames pajjiżi membri ma jirratifikawx, dan il-każ jerġa’ jmur fil-Kunsill Ewropew.  Jien nista’ ngħid li aħna bħala partit Laburista u bħala Oppożizzjoni, naqblu li għandna nibqgħu mexjin bir-ratifika.  

Ir-raġuni hi li l-ewwelnett m’għandniex nassumu u naraw ir-raġunijiet ta’ ħaddieħor u jekk il-pajjiżi l-kbar ma jirratifikawx allura aħna nagħmlu bħalhom.  Id-diskussjoni fi ħdan l-Oppożizzjoni mmaturat f’livell li waslet anke għal  deċiżjoni u allura ma narawx għaliex għandna nġebbdu iktar.  Jekk kemm-il darba din l-issue titħalla fuq l-ixkaffa u nħalluha għal iktar tard jista’ jkun hemm il-periklu li għada pitgħada terġa’ tiġi mqajma proprju lejlet elezzjoni oħra meta jkun hemm affarijiet iktar importanti li jkunu qegħdin jiġu diskussi.  U allura nemmen li se jsir pass tajjeb.  L-Oppożizzjoni temmen li l-fatt li se niddeċiedu fil-Parlament x’se nagħmlu f’dan it-trattat kostituzzjonali huwa tajjeb ħalli d-deċiżjoni tittieħed. 

L-aħħar punt li xtaqt nagħmel huwa rigward il-preżenza tagħna issa fl-Unjoni Ewropea.  Huwa tajjeb li wieħed jiftaħar li għandna ħames membri hemmhekk, u jekk - u jien nissottolineha b’saħħa qawwija - dan it-trattat jiġi ratifikat jkollna sitta.  Però ma jiswa xejn li jkollok sitt membri għaliex xorta ma tistax tlaħħaq ma’ 20 kumitat, apparti l-affarijiet l-oħra li jkunu għaddejjin on the sides.  Jien kemm-il darba għidt, u nerġa’ nirrepetiha hawnhekk, li jekk il-Membri Parlamentari Ewropej tagħna mhux se jkollhom is-support veru u mhux taparsi ta’ l-istaff kollu li hemm ġewwa l-ambaxxata ta’ Brussell, m’aħniex se nieħdu l-massimu minn dan.  Mr Chairman, int li kont miegħi waqt il-Business Meeting smajt lis-Sur Leonard Mizzi - li kulħadd għandu ċertu rispett lejh għaliex huwa bniedem li għandu subgħajh fuq il-polz ġewwa Brussell - jgħid li ħafna drabi mhux qed ikun hemm informazzjoni għaddejja.  Jien nemmen li għandu jkun hemm xi ħadd li jara xi jkun għaddej f’dawn il-kumitati, għallinqas dawk l-affarijiet li huma l-iktar importanti, u jinforma lill-Membri Parlamentari Ewropej. 

Jien naħseb li dawn kienu l-iktar affarjiet li ridt insemmi fuq din il-kwestjoni kollha.  Kif għidt fil-bidu, l-unika ħaġa li nibża’ minnha hi li n-nies hemm barra mhux qegħdin jifhmu x’qegħdin nagħmlu u m’humiex qegħdin jindunaw fuqiex qegħdin nitkellmu.  Sa dalgħodu stess bniedma intelliġenti li għalkemm mhijiex professjonista imma naf li tieħu interess, bit-tbissima staqsietni nistax ngħidilha fuqxiex ivvotajna fil-konferenza ġenerali s-Sibt, x’inhu dan it-trattat u għaliex dan il-plejtu kollu li qed isir fuqu.  Nerġa’ ngħid li anke at this late stage, minkejja li ssir ir-ratifika nemmen li xorta għandu jitkompla d-djalogu u għandha titkompla l-ispjegazzjoni ta’ x’inhu dan it-trattat.  Għaliex?  

Għaliex kulħadd jaf li hemm ċans kbir li kif inhu dan it-trattat ma jiġix adottat u ma jiġix imħaddem.  Allura, fl-opinjoni tiegħi, żgur se jkun hemm l-possibbiltà li jerġa’ jkun hemm re-thinking fuqu, li jerġa’ jkun hemm xi laqgħat biex jitbiddlu ċerti partijiet minnu speċjalment fejn tidħol Part 3 tat-Trattat Kostituzzjonali.  Allura jkun iktar importanti li l-poplu ikun jaf x’inhu jsir minn min qiegħed jieħu parti.  Jiġifieri jekk se nirratifikaw dan it-trattat u se jgħaddi mill-Parlament għalkemm b’ċerti riżervi, xorta naħseb li għandha titkompla d-diskussjoni fuqu.  Huwa importanti ħafna wkoll li ikomplu jsiru d-diskussjonijiet fuq iż-żewġ naħat ħalli l-affarijiet ikunu smoothed out.  

Nagħlaq billi ngħid li meta kien hemm l-idea li dan it-trattat jiġi mgħoddi bil-ġirja mill-Parlament tagħna qabel il-Milied, jien kont wieħed minn ta’ l-ewwel li f’laqgħa li kien hemm f’St. James wissejt lill-gvern u għidtlu biex joqgħod attent, jieħu ż-żmien tiegħu u jagħti ċ-ċans lin-nies u jsiru dibattiti u diskussjonijiet.  Ħdejja kien hemm Dr. Simon Busuttil, Membru Parlamentari Ewropew, li qabel miegħi mija fil-mija u bħali appella li għandu jkun hekk.  Jien nixtieq nirringrazzja lill-Ministru li miegħu kelli diversi laqgħat fuq dan is-suġġett u tlabtu biex naraw il-bon sens.  Din mhijiex kwestjoni li għandna ngħaġġlu ħalli ngħadduha mill-Parlament bla ma ħadd ikun jaf x’qegħdin nagħmlu.  Għidtlu li d-deċiżjoni trid timmatura u li hemm kurrenti differenti ta’ ħsebijiet li f’soċjetà u f’partit demokratiku huma healthy imma ridna li naslu ħalli jkollna opinjoni fformata.  

Jien nerġa’ nirringrazzjah u m’għandix dubju li fl-intervent tiegħu l-Prim Ministru speċi llaxka minn dak l-imbuttar li kien qed jagħmel, imma eventwalment kif jaf il-Ministru, tkellimna li se nieħdu ż-żmien.  Jien tajtu commitment li sa l-aħħar ta’ Ġunju jew sal-bidu ta’ Lulju żgur se jkollna opinjoni li wara kollox tkun opinjoni fformata, informata u li jkollha ċertu awtorità, mhux sempliċement għaddejniha mill-Parlament biex inkunu għaddejniha.  Aħna nemmnu li dan huwa trattat importanti ħafna, trattat li bla dubju ta’ xejn pajjiżna bħala membru ta’ l-Unjoni Ewropea se jkollu ħafna obbligi u ħafna x’jirrispondi għalih, u allura mhijiex xi ħaġa li teħodha daqshekk b’mod leġġer u tgħaddiha qisek qed tgħaddi xi ħaġa li m’għandhiex importanza.  Nirringrazzjak.

THE CHAIRMAN: Grazzi Onor. Vella.  Qabel ngħaddi għal kelliem ieħor nixtieq ngħid li jekk baqa’ erba’ speakers, ħadd ma jieħu iktar minn għaxar minuti ħalli sad-8.45 p.m. inkunu lestejna għaliex fid-8.50 p.m. irrid nidħol fil-Kamra u nirrapporta progress.

L-Onor. Demarco.

ONOR. MARIO DEMARCO: Mr Chairman, ovvjament dan huwa dibattitu interessanti u ħaj, però dibattitu li jirrifletti dak li għaddejja minnu l-klassi politika.  Però huwa importanti wkoll li dak li qed tħoss il-klassi politika tiġi wkoll riflessa mill-klassi soċjali, jiġifieri dak li qegħdin niddiskutu u dak li qegħdin naħsbu, għandu jirrifletti dak li jħoss il-poplu.  Naħseb li l-punt li tkellem fuqu l-Onor. Vella li l-poplu jkun informat b’dak li qed isir u b’dak li aħna rridu niddeċiedu, huwa importanti. 

Hawnhekk qegħdin nitkellmu dwar ir-ratifika ta’ dan it-trattat min-naħa tal-Parlament.  Il-gvern seta’ għażel metodi differenti ta’ ratifika.  Kien hemm pajjiżi li għażlu l-funzjoni ta’ referendum, però l-aspett ta’ referendum iġib miegħu ċerti problemi.  Għaliex?  Għaliex ħafna drabi meta tqiegħed trattat bħal dan għall-vot b’referendum, il-tweġiba tkun iva jew le.  U kif rajna fil-proċess li sar fi Franza u fl-Olanda meta jkollok vot li jmur kontra l-adeżjoni ta’ dan it-trattat huwa diffiċli li tasal għal konklużjoni xierqa dwar x’inhi r-raġuni għalfejn il-poplu vvota le.  Fil-fatt meta tipprova tagħmel analiżi ta’ x’ġara fi Franza jew fl-Olanda għaliex in-nies ivvotaw kontra l-adeżjoni ta’ dan it-trattat, huwa diffiċli biex tasal għall-konklużjoni dwar jekk l-ewwelnett ir-raġunijiet setgħux kellhom x’jaqsmu mat-Trattat Kostituzzjonali jew kellhomx iktar x’jaqsmu ma’ raġunijiet interni ta’ dak il-pajjiż, u t-tieni nett jekk ir-raġunijiet li wieħed seta’ jivvota “le” kenux relatati ma’ dak it-trattat kif inhu propost illum u x’kienu l-aspetti ta’ dan it-trattat li forsi ma qablux magħhom. 

Allura diskussjoni fuq livell plenarju fil-Parlament għandha vantaġġ għax dik id-deċiżjoni jew dak il-vot jew dik id-diskussjoni se tirrifletti għaliex wieħed ma jaqbilx ma’ ċerti aspetti ta’ dan it-trattat.  Aħna niġu eletti fil-Parlament biex nirrappreżentaw lill-poplu u fil-fatt nissejħu deputati tal-poplu.  Allura d-dibattitu li qed isir hawnhekk huwa riflessjoni ta’ dibattitu wkoll li jsir fost in-nies, li aħna wara kollox nirrappreżentaw.  Ovvjament ħadna pjaċir naraw dibattiti oħra li anke saru fil-konferenza nazzjonali tal-partit Laburista u saret diskussjoni simili min-naħa tal-partit Nazzjonalista, u naħseb li kien hemm diskussjoni ħajja.  Forsi wieħed jgħid li seta’ kien hemm iktar dibattiti għaliex dejjem jista’ jsir iktar.  Però m’għandix dubju li aħna qegħdin nirriflettu dak li jħoss iċ-ċittadin.

Jien inħoss li wieħed mill-vantaġġi prinċipali ta’ kif inhu propost dan it-trattat kostituzzjonali - u forsi hawnhekk xi drabi kważi kważi ninsew dan l-istat ta’ fatt - hu li huwa intiż biex iqarreb iċ-ċittadin lejn l-Unjoni Ewropea.  Jekk wieħed kellu jagħmel kritika forsi sinċiera ta’ l-Unjoni Ewropea kif nafuha llum, hi li bħala istituzzjoni xi drabi hija ‘l bogħod wisq mis-sentimenti tan-nies u minn dak li jħoss iċ-ċittadin.  Li wieħed iħoss li l-Unjoni Ewropea hija xi ħaġa distanti mill-bżonnijiet taċ-ċittadin, forsi setgħet kienet ukoll xi waħda mir-raġunijiet għalfejn kien hemm vot kontra fir-referendum fi Franza u fl-Olanda.  U forsi dawn il-votanti injoraw il-fatt li dan it-trattat kien proprju intiż ukoll biex jirrimedja dan l-istat ta’ fatt ukoll.

Għaliex qed ngħid hekk?  Qabel xejn, għaliex inħass il-bżonn li jsir Trattat Kostituzzjonali?  Inħass il-bżonn li jsir Trattat Kostituzzjonali għaliex bħalissa l-Unjoni Ewropea kif inhi, hi regolata - jekk m’iniex sejjer żball - kważi minn għaxar trattati differenti; immorru mit-trattat ta’ Ruma sat-trattat ta’ Maastricht, it-trattat ta’ Nizza u diversi trattati oħrajn.  Jiġifieri meta ċittadin jipprova jaħseb u jifhem kif inhi regolata jew minn fejn joħorġu l-prinċipji abbażi ta’ kif tiffunzjona l-Unjoni Ewropea, illum il-ġurnata għandu jirriferi għal għaxar trattati differenti.  L-idea ta’ Trattat Kostituzzjonali kienet preċiżament biex tissimplifika kollox u tiġbor kollox fi trattat wieħed u din hi r-raġuni għaliex forsi mhuwiex bħal kostituzzjonijiet oħrajn li huma dokumenti iktar sempliċi u inqas voluminużi.  Però billi dan huwa Trattat Kostituzzjonali u kien intiż biex jiġbor ġo fih esperjenzi ta’ 40 sena ta’ l-Unjoni Ewropea, bilfors kellu jkun trattat daqsxejn iktar voluminuż.  Però l-idea kienet li jkun hemm xi ħaġa iktar cohesive biex iċ-ċittadin ikun jista’ jifhem aħjar milli minn għaxar trattati.

It-tieni nett kien hemm ukoll ir-realtà li l-Unjoni Ewropea għandha tkun iktar flessibbli u inqas riġida, jew Unjoni Ewropea li nafu x’se jkun fiha.  Illum hemm 25 membru, għada pitgħada jista’ jkun hemm 28 membru, u ‘il quddiem jista’ jkun hemm iktar.  Allura dak li kien jiffunzjona 40 sena ilu meta kien hemm sitt membri, forsi m’għadux japplika iktar illum.  Dawn il-problemi ġew ukoll diretti forsi fit-trattat ta’ Nizza.  Però kienu għas-sodisfazzjon ta’ kulħadd u pprovaw jagħtu sens ta’ soluzzjoni fil-bogħod, iktar forsi milli soluzzjoni temporanja?  U dan li pprova jagħmel dan it-trattat.  Fil-fehma tiegħi, dan it-trattat ipprova jagħti iktar kjarifika tal-kompetenzi ta’ l-Unjoni Ewropea, ipprova jkun iktar ċar fil-kompetenza ta’ l-istituzzjonijiet ta’ l-Unjoni Ewropea u iktar ċar x’inhuma l-kompetenzi tal-varji pajjiżi, gvernijiet u parlamenti nazzjonali.  Dan it-trattat għamilha bl-iktar mod ċar li dawk il-kompetenzi li huma trattati aħjar fuq livell nazzjonali milli fuq livell internazzjonali, bħas-saħħa u l-edukazzjoni,  għandhom jibqgħu jiġu trattati fuq livell nazzjonali.  

Mr Chairman, ħaġa oħra li semma l-Ministru u l-Onor. George Vella hi l-introduzzjoni ta’ klawsola favur iċ-ċittadin fejn dan għandu d-dritt ta’ petizzjoni u jekk jinġabru iktar minn miljun firma ta’ ċittadini minn varji pajjiżi madwar l-Unjoni Ewropea, dawn jistgħu jistiednu lill-Kummissjoni biex tagħmel ċerti proposti.  Jiġifieri hawnhekk qed naraw li qed tingħata aktar vuċi liċ-ċittadin. 

Naraw ukoll li dan it-trattat iħaddan ġo fih charter għad-drittijiet tal-bniedem fejn l-Unjoni Ewropea qed tingħata personalità ġuridika fiha nnifisha, u din l-istess Unjoni Ewropea se taderixxi wkoll mal-konvenzjoni tad-drittijiet tal-bniedem.  Jiġifieri f’dan iċ-charter naraw aktar espansjoni tad-drittijiet favur iċ-ċittadini ta’ l-Unjoni Ewropea.  Naraw ukoll aktar poteri konsultattivi u deċiżivi lill-Parlament Ewropew li huwa dak l-organu fl-istituzzjoni ta’ l-Unjoni Ewropea li għandha rappreżentanza diretta għaliex il-membri tagħha huma eletti preċiżament mill-popli tal-pajjiżi membri ta’ l-Unjoni Ewropea. 

Però huwa importanti wkoll il-konċett ta’ solidarjetà li huwa rifless b’varji aspetti f’dan it-Trattat Kostituzzjonali.  F’artiklu 2 ta’ dan it-trattat insibu riferenza għal solidarjetà fil-valuri ta’ l-Unjoni u bħala waħda mill-għanijiet ta’ l-Unjoni kif rifless f’artiklu 3.  Però naraw ukoll iktar aspetti ta’ solidarjetà riflessi f’varji partijiet ta’ dan it-trattat.  Wieħed jara wkoll, per eżempju, kif anke f’ċerti ċirkostanzi jekk pajjiż ikun vittma ta’ attakk terroristiku jew ta’ diżastru kemm naturali kif ukoll ikkaġunat mill-bniedem, fuq talba ta’ l-awtoritajiet politiċi l-istati membri oħra għandhom jagħtu l-għajnuna skond qbil biex jikkordinaw dik l-għajnuna tagħhom.

Naraw ukoll id-dħul ta’ konċett ta’ difiża reċiproka, dejjem fi ħdan il-prinċipji tal-Ġnus Magħquda.  Naraw ukoll iktar rwol importanti għall-politika barranija.  Però filwaqt li, per eżempju, aħna nitkellmu fuq single currency, fejn għandu x’jaqsam mal-politika barranija ta’ l-Unjoni Ewropea, m’aħniex qed nitkellmu fuq single foreign policy però qed nitkellmu fuq common foreign and security policy.  U dan huwa importanti għaliex għal dak li għandu x’jaqsam ma’ aspetti tal-politika barranija ta’ l-Unjoni Ewropea, għandu jkun hemm deċiżjoni li tittieħed b’vot unanimu.  Jiġifieri lanqas m’hija kwestjoni ta’ maġġoranza li tista’ wkoll tiggverna fuq il-minoranza, imma għandna nitkellmu b’vuċi waħda. 

Importanti wkoll li dan it-trattat jagħti u jħaddan il-kwestjoni taċ-ċittadinanza Ewropea, jiġifieri li kull ċittadin ta’ pajjiż membru huwa wkoll ċittadin ta’ l-Unjoni Ewropea.  Din m’hijiex sostituzzjoni għaċ-ċittadinanza tagħna, aħna m’aħniex se nsiru biss ċittadini Ewropej u mhux iktar ċittadini Maltin.  Però llum il-ġurnata apparti li aħna ċittadini Maltin, se nkunu wkoll ċittadini Ewropej.  U din fiha nfisha tagħti drittijiet addizjonali għalina lkoll.

Mr Chairman, naraw ukoll li hemm il-garanzija ta’ rispett ta’ ċerti valuri li huma riflessi wkoll f’artiklu 2 ta’ dan it-trattat.  Dawn jikkonfermaw li l-valuri huma komuni għall-istati membri f’soċjetà karatterizzata mill-pluraliżmu, non-diskriminazzjoni, t-tolleranza, l-ġustizzja, s-solidarjetà u l-ugwaljanza bejn in-nisa u l-irġiel.  Dawn huma l-valuri li pajjiż għandu jħaddan biex isir membru ta’ l-Unjoni Ewropea.  Naraw ukoll il-kwestjoni tal-prinċipju tas-sussidjarjetà fejn id-deċiżjonijiet għandhom jittieħdu kemm jista’ jkun viċin il-livell tan-nies.  U dan huwa importanti għalina lkoll.  Din m’hijiex biss unjoni ekonomika.  L-ekonomija hija importanti, però l-Unjoni Ewropea tmur iktar ‘il hemm mill-ekonomija.  Qed issir enfasi fuq il-valuri soċjali.  Aħna rridu li jkun hemm mudell soċjali li l-Unjoni Ewropea tibqa’ tħaddan.  L-ekonomija hija importanti biex l-Unjoni Ewropea tkun tista’ tkompli tfassal il-politika tagħha bbażata fuq il-mudell soċjali li aħna lkoll nemmnu fih. 

Dan l-aħħar saret diskussjoni dwar jekk kienx hemm konflitt bejn dawk li jemmnu f’Unjoni Ewropea liberali u dawk li jemmnu f’Unjoni Ewropea li tħaddan mudell soċjali.  U kien importanti d-diskors li għamel Tony Blair lill-parlament Ingliż fil-House of Commons, fejn mingħajr tlaqliq qal - u hawnhekk kien hawn il-biża’ li l-Ingliżi iktar iħaddnu politika liberali milli dik ta’ mudell soċjali - li hu jemmen ukoll fil-politika soċjali ta’ l-Unjoni Ewropea.  Jiġifieri hawnhekk dan is-sens ta’ konflitt għandu jispiċċa darba għal dejjem.  Aħna lkoll nemmnu fil-mudell soċjali ta’ l-Unjoni Ewropea.  L-aspett ambjentali ta’ l-Unjoni Ewropea huwa importanti u rifless u mħaddan f’dan it-trattat.  Insibu anke riflessjoni għall-istat ta’ fatt li l-ambjent u l-protezzjoni ta’ l-ambjent għandu jkun rifless fil-policies kollha ta’ l-Unjoni Ewropea. 

Il-kwestjonijiet tal-politika ta’ koeżjoni u tal-parlamenti nazzjonali huma t-tnejn importanti.  F’dan it-trattat naraw li filwaqt li l-Parlament Ewropew qed jingħata aktar poteri, però fl-istess ħin il-parlamenti nazzjonali mhumiex qed jiġu mwarrba, anzi qed jingħataw aktar skop biex tingħata iktar vuċi liċ-ċittadini li huma kważi iktar viċin id-deputati tagħhom fil-parlamenti nazzjonali għaliex dawn il-parlamenti nazzjonali se jkollhom id-dritt u l-fakultà li jivvettjaw il-varji proposti leġislattivi li jsiru mill-Kummissjoni, u għandhom id-dritt ukoll li jirriferixxu lura lill-Kummissjoni jekk iħossu li hemm nuqqas ta’ dik il-proposta fuq il-bażi ta’ sussidjarjetà jew proporzjonalità.   

Niġi wkoll, Mr Chairman, għal dak li tkellem fuqu l-Onor. Vella; cioè l-inkwiet li kellu l-partit Laburista dwar jekk dan it-trattat jirrispettax il-prinċipju mħaddan fil-Kostituzzjoni Maltija f’artiklu 6 fuq il-kwestjoni tas-supremazija tal-Kostituzzjoni tagħna u fuq il-prinċipju tan-newtralità li aħna nħaddnu bħala pajjiż.  Saru varji studji, u hawnhekk għandi rapport tal-Professur Peter Xuereb li jikkonferma li t-Trattat Kostituzzjonali bl-ebda mod ma jmur kontra l-Kostituzzjoni tagħna.  Jiġifieri bl-ebda mod m’għandna bżonn li nbiddlu xi ħaġa mill-Kostituzzjoni tagħna biex naderixxu ma’ dan it-Trattat Kostituzzjonali.  Għalhekk dak li se nagħmlu se jirrispetta l-politika tan-newtralità ta’ Malta, kif ukoll il-Kostituzzjoni tagħna.   

Mr Chairman, nikkonkludi billi ngħid li fil-politika ħafna drabi nħobbu nitkellmu fuq il-passat.  Jien twelidt sena wara li Malta saret indipendenti u f’dawn l-40 sena rajna parti mill-Indipendenza ta’ Malta, rajna t-twettiq tad-demokrazija ta’ Malta, rajna lil Malta ssir repubblika u rajna wkoll lil Malta ssir membru sħiħ ta’ l-Unjoni Ewropea.  Però l-politika mhijiex biss kwestjoni li tħares lejn il-passat għaliex il-politika hija l-viżjoni ta’ għada u l-kontribut li aħna nistgħu nagħtu mhux tant fuq il-glorifikazzjoni tal-bieraħ, iżda aktar kif aħna rridu nħarsu lejn pajjiżna biex jimxi ‘l quddiem. 

Mr Chairman, pajjiżna għandu rwol x’jilgħab kemm bħala pajjiż Ewropew u kif ukoll bħala pajjiż Mediterranju.  Artiklu 57 li jitkellem dwar il-politika ta’ l-Unjoni Ewropea mal-ġirien tagħha jagħti l-fakultà lill-Unjoni Ewropea tħaddan politika sħiħa mal-ġirien tagħha.  Malta kemm bħala pajjiż Ewropew kif ukoll bħala pajjiż Mediterranju tista’ tilgħab ir-rwol tagħha b’politika li naqblu fuqha ż-żewġ partiti biex tagħti dimensjoni aktar Mediterranja lill-politika barranija ta’ din l-Unjoni Ewropea.  Huwa importanti li aħna naraw li l-isforz ta’ għaqda li qed jagħmel pajjiżna ma jkunx għall-vantaġġ ta’ xi partit jew ieħor.  Hawnhekk m’aħniex qegħdin biex xi ħadd jgħajjat vittorja fuq partit jew ieħor.  Dan huwa proċess demokratiku u proċess ta’ dibattitu f’dan il-pajjiż u r-rebbieħ f’dan id-dibattitu sħiħ huwa l-poplu Malti, Mr Chairman. 

Għalhekk jien inħares ‘il quddiem biex dan il-Parlament jaderixxi u jadotta dan it-trattat bħala vittorja għal Malta u għalkemm Malta hija waħda mill-iżgħar membri ta’ l-Unjoni Ewropea tista’ tgħaddi dan il-messaġġ lill-kumplament tal-membri li għad iridu jivvotaw għal dan it-trattat.  Ma ninsewx li għalkemm kien hemm żewġ pajjiżi li vvotaw kontra, bħala kalkolazzjoni iktar min-nofs l-Unjoni Ewropea diġà vvotaw favur u għalhekk għandna nħarsu lejn l-aspett pożittiv ta’ dan kollu.  Nirringrazzjak.

THE CHAIRMAN: Grazzi ħafna.  Għaddew 20 minuta.  Nistieden lill-kelliema li ġejjin biex jaderixxu ftit mal-ħin għaliex inkella ma nilħqux sad-9.00. p.m.  Insejjaħ issa lill-Onor. Leo Brincat.

ONOR. LEO BRINCAT:  Mr Chairman, fil-fehma tiegħi, ir-ratifika tat-Trattat Kostituzzjonali bl-ebda mod ma xxellef jew ittappan l-impenn li għandhom juri l-forzi politiċi ewlenin tal-pajjiż sabiex naħdmu favur Ewropa aħjar u aktar ġusta li għandha tipprova toħloq bilanċ bejn l-effiċjenza ekonomika u ġustizzja soċjali. Meta wieħed janalizza t-Trattat Kostituzzjonali ma jridx jaqa’ fin-nassa li waqgħu fiha ħafna nies kritiċi li jonqsu milli jiddistingwu bejn ir-retorika u x-xewqat federali ta’ wħud mill-mexxejja Ewropej u dak li effettivament ġie maqbul fit-trattat innifsu.  Dan qed ngħidu għaliex ħafna nies jiġġudikaw it-trattat fuq statements li saru, iktar milli fuq dak li hemm imnaqqax fit-trattat innifsu.

L-istess jingħad għal min xejjen it-trattat bħala wieħed neo-liberali.  Huwa veru li f’dawn l-aħħar xhur kien hemm diversi spokespersons ta’ l-Unjoni Ewropea, inklużi Kummissarju u forsi anke l-president tal-kummissjoni Ewropea li għamlu ċerti statements neo-liberali, imma ma jfissirx neċessarjament li dawn is-sentimenti huma riflessi fit-trattat innifsu.  Anzi min fela t-trattat sew jgħidlek - u jikkonfermali l-ħabib tiegħi l-Onor Vella li huwa awtorità ferm iktar minni f’dan is-suġġett - li f’dan it-trattat id-dimensjoni soċjali mhux talli ma ddgħajfitx imma saħansitra ssaħħet.

Diġà ssemma l-element tal-kompromess, imma huwa importanti li jiġi underlined il-fatt li minkejja kull difett li jista’ fih it-trattat, dan huwa trattat mhux ta’ estremi - kif iħobbu jpinġuh xi nies - imma trattat ta’ kompromess li jdaħħal aktar flessibilità fit-tħaddim ta’ l-istituzzjonijiet Ewropej.  Jagħmilha aktar faċli wkoll biex l-Unjoni Ewropea tadatta l-istituzzjonijiet tagħha biex jaħdmu fil-qafas ta’ 25 pajjiż flok sempliċi 15-il pajjiż kif kienu sa ftit xhur ilu.

Per eżempju, wieħed jawgura li permezz ta’ dan it-trattat ikun aktar faċli għall-Unjoni Ewropea biex tipprova - jekk mhux tilħaq għaliex jien naħseb li se jkun diffiċli biex tilħaq - tersaq viċin uħud mill-miri ta’ l-aġenda ta’ Lisbona li kulma jmorru jidhru aktar ‘il bogħod.  Dan minħabba t-theddida u l-isfida tal-globalizzazzjoni u r-rata ferm aktar dinamika tat-tkabbir ekonomiku li wieħed isib f’pajjiżi mhux biss bħall-Istati Uniti, imma wkoll f’dawk Asjatiċi bħall-Indja u anke ċ-Ċina.  Għalkemm kien hemm pajjiżi fejn kien hemm nuqqas ta’ qbil mat-Trattat Kostituzzjonali, għaliex kien hemm movimenti jew blokki li jinqdew bih bħala mezz ta’ protesta kontra l-gvern tal-ġurnata, aħna stajna għamilna dan ukoll.  Iżda bħala partit Laburista konna maturi biżżejjed li konna kapaċi nħallu d-differenzi ta’ bejnietna u bejn il-gvern għall-fora u għal okkażjonijiet oħrajn.  

Flimkien mal-parlamentari tagħna Ewropej fix-xhur li ġejjin inħoss li għandna naħdmu biex mhux biss ikollna Ewropa aktar soċjali iżda Ewropa soċjali li taħdem b’mod aktar effettiv.  Dan huwa sentiment li esprima anke Tony Blair u kif għamel il-kollega tiegħi l-Onor. de Marco se nikkwotah anke jiena fejn huwa qal: 
“We don’t only need a social Europe but a social Europe that works.”

Jiena naħseb li spiċċa ż-żmien li biex wieħed jimbotta ‘l quddiem l-ekonomija tiegħu għandu jagħmel dan a skapitu tad-dimensjoni soċjali.  Bħala membri sħaħ ta’ l-Unjoni Ewropea, Malta għandha jkollha biżżejjed viżjoni biex minkejja l-kriżi li forsi veru qed tiffaċċja l-Unjoni Ewropea bħalissa, kull kriżi li jkun hemm illum, għada u pitgħada mhux biss ngħinuha tintgħeleb iżda ngħinuha tinbidel f’opportunità fejn bil-kontribut żgħir tagħna nkunu nistgħu ngħinu biex negħlbu b’aktar saħħa d-diffikultajiet li s-sħubija tista’ ġġib magħha flimkien ma’ opportunitajiet akbar, kif jiena persważ li tista’ ġġib ukoll.

Jiena mhux biss nawgura imma ninsab persważ li fid-dibattitu parlamentari ta’ pitgħada l-kelliema taż-żewġ naħat se jkunu jistgħu jartikolaw fl-aħjar mod il-ħtieġa li l-Unjoni Ewropea tkun eqreb lejn iċ-ċittadin u tkun tirrifletti l-aspirazzjonijiet tiegħu b’mod aktar ħaj mingħajr ma tħalli ċerti istituzzjonijiet Ewropej joperaw qishom torrijiet ta’ l-avorju.  Jiena ninsab persważ li dwar ir-riservi tal-Malta Labour Party, l-aktar dwar in-newtralità u anke l-welfare state - li issa nitkellem dwarha - ikollna opportunità nidħlu f’aktar dettall fid-dibattitu parlamentari nnifsu. Bħala partit Laburista m’aħniex lesti illi nċedu jew nitbiegħdu minn dawn ir-riservi, jiġri x’jiġri mit-trattat innifsu fil-ġejjieni.

Semmejt il-welfare state għaliex ikun hemm min jgħid li dan il-konċett huwa abbandunat.  Dan mhux veru.  Jekk wieħed iħares lejn il-Lisbon agreement li minnu ħareġ il-Lisbon strategy tas-sena 2000, ma jsemmix welfare society iżda welfare state ċar u tond.  Għalhekk fir-riservi tiegħu, l-partit Laburista elenka l-welfare state bħala waħda mir-riservi li qed jisħaq dwarha.  Aħna ma konniex qegħdin nivvintaw ir-rota mill-ġdid, imma konna qed inkunu mhux biss leali lejn il-prinċipji tagħna u leali lejn dak li nemmnu fih, imma anke konformi ma’ dak li ntrabtet miegħu l-hekk imsejħa l-istrateġija ta’ Lisbona.

Jien inħoss li nkunu qed nibagħtu sinjal li nbatu minn kumpless ta’ inferjorità jekk fil-pass li se nieħdu noqogħdu nħarsu biex nimxu fil-passi ta’ ħaddieħor.  Jien inħoss illi jekk nagħmlu hekk mhux biss inkunu qed nuru inferiority complex imma nkunu qegħdin indgħajfu l-istess sovranità tagħna - li naħseb li hija xi ħaġa li kull wieħed minna jgħożż mill-aħjar li jista’ - jekk noqogħdu nfittxu x’għamel ħaddieħor.  Min-naħa tagħna bir-riservi li aħna marbutin bihom mill-konferenza ġenerali tal-partit - riservi li diġà elenkajna pubblikament - inkunu qed nagħmlu ħsara lill-interess nazzjonali tal-pajjiż daqslikieku ftaħna l-bieb biex nibdew naħsbu biex f’xi stadju jew ieħor nirtiraw is-sħubija tagħna fl-Unjoni Ewropea jekk f’dan l-istadju ma nirratifikawx.

Jien inħoss li kieku ma rratifikajniex kien ikun pass negattiv daqslikieku qed nitkellmu fuq iritirar mill-Unjoni Ewropea, u fil-fehma tiegħi - u kif semma tajjeb il-kap ta’ l-oppożizzjoni l-bieraħ - huma żewġ miżuri li kienu jibagħtu mhux biss sinjal negattiv iżda kienu jkunu distabilizzanti għall-investiment tal-pajjiż, għall-istabilità tal-pajjiż u anke għall-fiduċja li għandu tant bżonn il-pajjiż f’dan l-istadju hekk delikat.  Għalhekk min-naħa ta’ l-Oppożizzjoni - għalkemm m’għandniex nitkellmu bħala Oppożizzjoni u gvern hawnhekk – jiena ningħaqad mas-sentimenti espressi mill-kelliema uffiċjali tagħna fuq l-Affarijiet Ewropej u nħeġġeġ biex nhar l-Erbgħa jkun hemm vot pożittiv fil-Kamra min-naħa tagħna, ovvjament bir-riservi li għalina huma fundamentali daqs l-istess vot pożittiv li se nagħtu fil-Kamra tar-Rappreżentanti.  Nirringrazzjak.

THE CHAIRMAN:  Grazzi.  L-Onor. Clyde Puli.

ONOR. CLYDE PULI:  Mr Chairman, se nipprova nieħu biss ftit minuti.  Jidher ċar li kif qed isiru d-diskorsi hawnhekk illum u minn dak li smajna anke fil-media - b’mod partikolari l-bieraħ stess - dan il-Parlament se jkun f’pożizzjoni li jirratifika dan it-trattat bi qbil u b’ċertu consensus.  U għalhekk anke wara li smajt ħafna mid-diskorsi tal-kollegi hawnhekk forsi mhux f’waqtu li nkompli nirrepeti u nżid anke jekk naqbel bażikament mal-maġġoranza ta’ dak li ntqal.  Imma naħseb li hemm punt wieħed li għandna nirrepetuh anke jekk forsi għat-tielet darba għaliex jolqot lilna stess bħala Parlament Malti.  Donnu qed jinħass li hemm nuqqas ta’ informazzjoni u ta’ komunikazzjoni li qed jikkontribwixxi għal disenchantment mhux biss bil-politiċi imma anke bil-proġett Ewropew.  U din hi xi ħaġa li naħseb li rridu nikkumbattuha flimkien.  Mhux biżżejjed li naqblu hawn ġew imma anke hemm barra rridu naraw li aħna nkunu parti minn din il-forza li tfiehem li finalment dan huwa rwol ukoll tal-politiku.

Bħalissa qed issir domanda leċita wkoll f’pajjiżna li mhux ġejja biss minn ċerta faxxa tas-soċjetà, imma ġejja minn diversi postijiet fejn qed jistaqsu għalfejn pajjiżna għandu jkompli b’dan il-proċess ta’ ratifika meta hemm żewġ pajjiżi membri li kienu fundaturi u m’humiex se jirratifikaw dan it-trattat u numru ta’ pajjiżi oħra li fil-fatt poġġew fil-friża dan il-proġett ukoll.  Naħseb li għandna l-obbligu nfiehmu lill-poplu għaliex aħna se nibqgħu għaddejjin b’dan il-proċess.  

Jien naħseb li hemm erba’ argumenti prinċipali u llum xtaqt nagħmilhom hawnhekk.  Wieħed minnhom diġà rrifera għalih il-Ministru Frendo.  L-ewwelnett aħna bħala pajjiż għandna dritt u dmir illi nesprimu l-opinjoni tagħna dwar dan it-trattat.  It-tieni punt huwa li din hija opportunità biex nikkonfermaw u biex insaħħu l-mudell Ewropew li aħna nemmnu fih, jiġifieri l-Ewropa ta’ l-istati li lilna bħala poplu Malti żżommna bħala entità relevanti, u dan importanti li nsostnuh.  It-tielet punt huwa li bħala pajjiż ir-ratifika ta’ dan it-trattat tippreżentalna opportunità sabiex nagħlqu u nissiġillaw issue li qanqlet diskussjoni kbira - kultant sħuna - għal numru ta’ snin u lil hinn minn kull pożittiv ta’ diskussjoni naħseb li jekk id-diskussjoni tibqa’ ma tingħalaqx, allura dak il-pożittiv kollu jispiċċa jintilef u ma joħroġx ġid minnha.  Imma jekk nibqgħu b’din id-diskussjoni ad aeternum, bażikament mhux biss ma nkunu qed naslu mkien, imma nkunu qed nagħmlu ħsara lilna nfusna.  U allura naħseb li huwa wkoll fl-interess ta’ dan il-pajjiż illi din id-diskussjoni issa tingħalaq biex issa nibdew ukoll nikkonċentraw fuq issues oħra, li jġiegħlu lil dan il-pajjiż jikkonċentra l-enerġiji kollha tiegħu biex jagħmel proprjament suċċess minn din is-sħubija u mhux jibqa’ jiddibatti s-sħubija u nibqgħu qisna qed ngħixu l-kampanja tar-referendum.

Fl-aħħar iżda mhux l-inqas naħseb li aħna għandna nesprimu opinjoni favorevoli tagħna għal dan it-trattat għaliex dan huwa trattat li jsaħħaħ lil dik l-Ewropa li hija pożittiva għal pajjiżna.  Huwa trattat li lilna wkoll offrielna dan is-sitt siġġu u qed jagħtina opportunità biex aħna naħdmu aħjar f’din l-Unjoni Ewropea.  Apparti minn hekk, din tqabbilna ma’ pajjiżi oħra anke fuq livelli oħrajn.  Jiena naħseb li dawn il-ftit punti huma biżżejjed biex wieħed jifhem l-importanza li pajjiżna, minkejja dak li għamlu pajjiżi oħra, jibqa’ għaddej b’din ir-ratifika u ma jagħżilx l-option li għażlu ċerti pajjiżi oħra li ffriżaw dan il-proċess.  

Nagħlaq billi ngħid li aħna għandna d-dritt u d-dmir li f’dan l-istadju nesprimu l-opinjoni tagħna dwar dan it-trattat. Grazzi.

THE CHAIRMAN:  Grazzi.  L-Onor. Herrera.

ONOR. JOSÈ HERRERA:  Naturalment bħall-kollega tiegħi ma naħsibx li huwa l-waqt li jiena inkun eżawrenti żżejjed għaliex tkellmu sħabi l-oħra qabli u naħseb li jiena nikkondividi in toto l-ħsebijiet tagħhom.  

Nixtieq biss nagħmel xi ftit riflessjonijiet li għaddejjin minn moħħi bħalissa.  Ngħid għalija t-Trattat Kostituzzjonali m’hu xejn inqas mill-magnum opus tal-proċess Ewropew ta’ dawn l-aħħar 20 sena.  Kif l-Unjoni Ewropea għandha tiffunzjona u kif għandhom jiffunzjonaw il-makkinarji fi Brussell, kemm dawk eżekuttivi, ġudizzjarji, kif ukoll leġislattivi li tnissġu tramite numru ta’ trattati, li fosthom hemm sitta prinċipali.  Naturalment ma kienx faċli li l-25 stat kollha jiftiehmu fuq dokument wieħed.

Ħadt pjaċir b’kumment li għamel l-Onor. Leo Brincat fid-diskors tiegħu li għamel meta qal li t-Trattat Kostituzzjonali huwa bażikament frott ta’ kompromess.  Issa l-kelma kompromess jista’ jkollha konnotati negattivi, però jista’ jkollha wkoll konnotati pożittivi u naħseb illi fid-dinja politika tal-lum il-kelma kompromess tispira l-pożittiv.  Għaliex?  Għaliex il-politika tal-konfrontazzjoni - jiġifieri li inti tasal fejn għandek tasal bir-rikatt - kienet politika li forsi kienet tiffunzjona fi żmenijiet meta kien hemm il-gwerra bierda jew meta jkun hemm xi konflitt.  

Meta m’għandekx din iċ-ċirkostanza internazzjonali naħseb li l-aħjar tip ta’ politika, speċjalment dik estera, hija l-politika tal-kompromess, jiġifieri li tasal billi ċċedi biċċa żgħira biex tiggwadanja biċċa kbira.  Id-dokument li għandna llum huwa frott ta’ dan it-tip ta’ negozjar.  Jiena ma naqbilx ma dawk il-politiċi f’Malta li jgħidu li aħna messna ma ċedejniex lanqas punto e virgola minn dan it-trattat għaliex kieku kull pajjiż mexa b’dan il-mod u manjiera, kieku ma wasalna qatt.  Huwa impossibbli li jkollok dokument voluminuż li ma jkunx hemm lanqas aspett wieħed li ma taqbilx miegħu.  Kieku f’dan id-dokument nippretendu biss dak kollu li trid Malta, allura l-pajjiżi oħra iridu jċedu kollox, kieku qatt ma tasal.  

Trattat huwa ftehim.  Issa meta jkun ftehim multilaterali, jiġifieri bejn 25 pajjiż, iktar trid tuża l-arti tad-diplomazija u tal-kompromess.  Jiena naħseb li n-nies li attendew il-konvenzjoni - kemm id-delegati rappreżentanti Maltin kif ukoll dawk ta’ pajjiżi oħra - ħaqqhom prosit.  L-Onor. Jason Azzopardi semma 16-il xahar.  Ma impressjonajtnix, Mr Chairman, meta semmejt 16-il xahar għaliex biex jiġi mħejji dokument bħal dan li hu daqstant volumunuż - jiena naf li ridt tgħidha b’mod kulurit speċi - għalkemm diġà kien hemm it-trattati, però jiena naħseb li dan it-trattat tħejja b’ċertu speditezza.  

U hija xi ħaġa ta’ l-għaġeb li 25 pajjiż b’interessi forsi differenti, pajjiżi ġodda u oħrajn antiki jirnexxielhom jaslu f’kompromess fuq dokument bħal dan.  Allura naħseb il-kritika li saret minn esponenti tal-le - kemm dawk li huma membri tal-partit tiegħi u kif ukoll dawk li m’humiex - kienet inġusta u naħseb kienet ibbażata fuq kwestjonijiet tekniċi żżejjed, fuq interpretazzjoni restrittiva żżejjed u kważi kważi jagħtik x’tifhem li qed tipprova ssib ix-xagħra fl-għaġina biex tqajjem kampanja kontra dokument li intrinsikament u bażikament huwa dokument tajjeb.  

Jien ħadt gost ukoll nara kif mexa il-partit Laburista f’din il-kwestjoni, u naħseb li mexa b’mod trasparenti ħafna u b’mod demokratiku kważi żżejjed fejn kulħadd ingħata l-ispazju li jgħid dak li jħoss.  Il-partit Laburista ħadha bis-serjetà ħafna din il-kwestjoni tat-trattat kostituzzjonali għaliex jaf li għalkemm dan huwa trattat bħal kwalunkwe trattat ieħor, huwa forsi ftit differenti għaliex fil-verità forsi jorbot ftit aktar minn trattati oħrajn.  Però, fl-opinjoni tiegħi, f’din il-kwestjoni il-partit Laburista wera ruħu bħala partit matur u li poġġa l-interess nazzjonali qabel kollox.  U b’hekk partit politiku jirbaħ il-kredibilità billi juri illi huwa ġenwinament qed jaħdem fl-interess tal-pajjiż.  Naħseb li f’din il-biċċa xogħol il-partit Laburista ħareġ with flying colours u llum inħossni kburi, kif dejjem ħassejtni, li nifforma parti minn dan il-partit.  Grazzi.  

THE CHAIRMAN:  Grazzi.  L-Onor. Michael Asciak.

ONOR. MICHAEL ASCIAK:  Mr Chairman, il-Kostituzzjoni Ewropea tirrappreżenta pass kbir ‘il quddiem fuq it-trattati l-oħra li jreġu bħalissa, bħalma huma dawk ta’ Nizza, Maastricht u Amsterdam.  Għalkemm, fl-opinjoni tiegħi, dan it-trattat huwa twil wisq u allura kellu jsir sforz biex forsi jitqassar, xorta jagħmel it-tħaddim ta’ l-Unjoni Ewropea wisq aktar effiċjenti u kompetittiva milli hija llum.  Żgur illi Ewropa ta’ 25 pajjiż jew aktar ma tistax titmexxa bl-istess sistema ta’ sitt jew 15-il pajjiż.  

Fid-dinja kompetittiva tal-lum tajjeb li niftakru x’qal Darwin fuq “survival of the fittest”.  Darwin qatt ma qal “survival of the strongest” u allura f’kontest ta’ komunità soċjali, fittest tfisser ukoll is-solidarjetà u l-koperazzjoni soċjali internazzjonali.  Però teżisti raġuni oħra għalfejn huwa importanti li tiġi ffirmata din il-kostituzzjoni.  Dan għaliex ikun sar pass ‘il quddiem fl-iżvilupp tat-tessut etiku u morali politiku Ewropew.  Għalkemm dejjem kien hemm qbil fuq il-prinċipji ġenerali bħal-libertà ċivili, libertà politika, l-ugwaljanza legali u l-ġustizzja soċjali, bħala bażi tad-demokrazija Ewropea kien għad hemm differenzi nazzjonali fuq kwestjonijiet oħra aktar profondi, inkluż kwestjonijiet tal-bio-etika kif ukoll l-enfasi ta’ l-awtonomija individwalistika kontra dak l-aspett komunitarju.  Għalhekk jeżisti mudell Anglo-Amerikan li jibni r-rispett lejn id-dinjità umana bħala sħiħ fih innifsu u li jagħti prijorità lil-libertà billi jagħti l-iprem post lill-awtonomija individwali bħala l-ogħla espressjoni tad-dinjità umana.  

Mill-banda l-oħra l-proġett Ewropew jieħu l-mudell Latin-Mediterran li jikkonsidra d-dinjità umana bħala xi ħaġa li timponi l-limiti fuq l-awtonomija individwali, jiġifieri b’konsiderazzjonijiet bħall-komunità, il-ġid komuni, kif ukoll id-doveri u r-responsabbiltajiet kondiviżi li għandhom jiġu kkonsidrati wkoll.  Tajjeb li nikkonsidraw li dan l-mudell Latin-Mediterran m’huwiex biss frott il-Kristjaneżmu u l-Ġudaiżmu, iżda wieħed irid jirrikonoxxi wkoll il-kontribuzzjoni ta’ l-Islam, partikolarment fi żmenijiet meta l-Ewropa kienet fiż-żmien tad-dlamijiet.  Wieħed jista’ jsemmi bħala eżempju l-post ta’ El Andaluc, illum magħrufa bħala Andalucia li kienet kważi tkopri Spanja kollha, kif ukoll kien hemm satelliti ta’ din il-komunità fi Sqallija, in-naħa t’isfel ta’ l-Italja u xi pajjiżi oħra ta’ l-Ewropa. Tajjeb li kieku dan l-għarfien ta’ reliġjonijiet ewlenin monoteistiċi kien mgħarraf sew fil-kostituzzjoni, imma dan hu bla ebda preġudizzju għal-libertà reliġjuża sħiħa li toffri l-istess Kostituzzjoni Ewropea.  

Il-Kostituzzjoni Ewropea la hi mibnija fuq mudell federalista u lanqas konfederalista.  Huwa proġett Ewropew mibni mill-esperjenza Ewropea ta’ matul is-sekli kollha li għaddew u li allura għandu jiġbor fih is-sintesi tad-diversi kulturi u ċ-ċivilizzazzjonijiet li għaddew.  Tajjeb li Malta - li dejjem kienet fiċ-ċentru taċ-ċiviltà Latina Mediterranja - tikkontribwixxi lejn dan it-trattat bir-ratifika tiegħu.  Kemm ilni fil-Parlament u bdejna nitkellmu fuq l-Unjoni Ewropea kienet dejjem ix-xewqa tiegħi li għad nara ġurnata li ż-żewġ partiti ewlenin jitkellmu b’leħen wieħed favur l-Unjoni Ewropea, u għalhekk huwa unur għalija li sebaħ dan il-jum meta jiena nista’ nara ż-żewġ partiti ewlenin jitkellmu b’vuċi waħda favur l-interessi ta’ Malta fl-Unjoni Ewropea.  Grazzi.

THE CHAIRMAN:  Grazzi.  Jidher li m’hawnx iktar kummenti jew rimarki.  Huwa interessanti li pajjiżna sar membru fost l-iktar pajjiżi fejn kien hemm ċerta qasma bejn il-forzi politiċi tal-pajjiż.  B’din ir-ratifika probabbilment inkunu l-uniku Parlament li nkunu approvajnieh unanimament, jekk Alla jrid, pitgħada meta nivvotaw.

Nitlobkom tagħtuni l-permess biex l-Erbgħa filgħaxija nirrapporta progress u jekk intom taqblu nirrikkmanda lill-iSpeaker li dan il-kumitat iħoss illi d-dibattitu għandu jkompli fil-plenarju nhar l-Erbgħa.  Irrid ninformakom ukoll - sakemm m’hawnx oġġezzjoni - illi għada t-transcript ta’ dan d-dibattitu f’dan il-kumitat tal-lum se jitqassam lill-membri parlamentari kollha kif del resto kien sar sena ilu meta Malta aderiet mat-trattat tal-European Economic Area. 

Jidher li hawn qbil.  Silence means consent, hux hekk?  L-Onor. George Vella.

ONOR. GEORGE VELLA:  Nixtieq nitkellem fuq affarijiet oħra.  Ma nafx jekk il-Ministru jistax iwieġeb imma qed napprofitta ruħi miċ-ċirkostanza li hawn il-Kumitat kollu mlaqqa’.  Ma nafx jekk irridux nitolbu li tirtira l-press ukoll. 

 Però xtaqt inqajjem il-kwestjoni tal-limitazzjoni tas-sajd kemm tal-Libja kif ukoll tat-Tuneżija.  Nixtieq nagħmel kumment u jkolli risposta għaliex sinċerament konċernat illi minkejja li għamilna vista uffiċjali bħala Kumitat ta’ l-Affarijiet Barranin ġewwa l-Libja, ftit wara bla ma kien hemm indikazzjonijiet ta’ xejn jew qalulna xi ħaġa, ġiet il-kwestjoni tal-limitazzjoni tas-sajd.  Peress li l-Kumitat ta’ l-Affarijiet Barranin għadu ġej proprju mit-Tuneżija meta kienet qed tinħema din il-liġi fil-parlament tat-Tuneżija u ġiet ivvotata, nixtieq nistaqsi jekk intqalx xi ħaġa fuq din il-kwistjoni.  

Jien ma rridx inkun negattiv, imma jekk ma ntqal xejn, x’jiswew dawn il-laqgħat tal-Kumitat Barrani li jmur fil-pajjiż u suppost jiddiskuti r-relazzjonijiet bilaterali. M’iniex qed nidħol fil-mertu jekk għandhomx dritt jew le, għax probabbilment hemm argumenti legali li joħorġu anke mill-kontestazzjoni tal-median line li tidħol anke the Law of the Sea fiha, imma nħoss li għandi nagħmilha din l-espressjoni li kumitat li għadu ġej proprju minn vista uffiċjali mit-Tuneżija fejn suppost ġie diskuss kollox u ġejna lura ferħanin li r-relazzjonijiet se jissaħħu, f’daqqa waħda tittieħed miżura bħal din.  Il-Libja kien għadda daqsxejn taż-żmien wara li tlaqna aħna u ħadu din id-deċiżjoni, imma t-Tuneżija kienet assolutament mal-ħaġra t-tajn.  Kif ġie lura l-Kumitat ukoll ġiet din il-miżura.  Din hi l-kwestjoni.  

Jiena nixtieq nerġa’ ngħid li jekk il-Ministru jħoss li m’għandniex niddiskutu din il-kwestjoni issa, nieqaf u naċċetta bil-qalb kollha għax naf li jista’ jkun hemm ċerti affarijiet li huma forsi sensittivi.  Mhux qed nagħmel dan b’nuqqas ta’ rispett jew inkella b’xi mod irrid niddenigra l-ħbiberija bejn il-Libja u bejn it-Tuneżija, però sinċerament inħoss li meta qed tiddilja ma’ pajjiż li hu ħabib u li tmur għandu b’ċertu apertura u b’ċertu ħsieb li se ssaħħaħ ir-relazzjonijiet, xi ħaġa bħal din kjarament setgħet intqalet lill-Kumitat ta’ l-Affarijiet Barranin meta kien qiegħed it-Tuneżija, cioè li fil-parlament tagħhom kellhom din il-miżura u kienu lesti biex jeħduha.  Għaliex id-delegazzjoni qisha qed tiġi redikolata li marret hemmhekk u ġiet, u mbagħad minn wara daharha saru dawn l-affarijiet.

THE CHAIRMAN:  Qabel ma nagħti l-kelma lill-Ministru, għan-nom tal-kumitat nagħmel ftit rimarki qosra fuq dak li għadu kemm qal l-Onor. Vella.  

Jien m’għandix id-don ta’ l-omnixjenza, ta’ l-omnipotenza u lanqas it-tielet don ta’ l-infallibilità.  U naħseb li ħadd minna m’għandu dawn it-tliet doni.  Qed ngħid dan għaliex meta aħna bħala kumitat morna kemm il-Libja u ġimagħtejn ilu morna Tuneż, naħseb li nkunu qegħdin inkunu ftit forsi unfair fuq aspettattiva ta’ żjara ta’ kumitat parlamentari illi neċessarjament jekk kien hemm dawn id-deċiżjonijiet min-naħa tal-gvern Libjan u min-naħa tal-gvern Tuneżin illi jiena jew il-kumitat nippretendi li kellna nkunu informati bihom.  Il-mansjoni tiegħi u ta’ dan il-kumitat hija parlamentari, mhux governattiva u noqgħod attent ħafna li ma noltrepassax il-limiti parlamentari tagħna.  

In kwantu għaż-żjara tal-Libja lkoll kemm aħna wrejna kemm konna sodisfatti bil-livell, kwantità u kwalità tal-laqgħat li kellna.  Niftakar anke kont skambjajt miegħek dawn ir-riflessjonijiet.  Kif inti tgħallimni - għax għandek esperjenza parlamentari ħafna iktar minni - dawn iż-żjarat ma jmorrux biex ibiddlu d-dinja, però huma żjarat li meta isiru, jsaħħu d-dimensjoni parlamentari, dik li tissejjaħ id-diplomazija parlamentari.  Jiġifieri ma naħsibx illi xi ħadd minna mar hemmhekk bl-intiża jew bl-aspettattiva li jekk kien hemm xi deċiżjoni in the pipeline ta’ xi gvern, jien jew il-kumitat kellna niġu nformati.  Però ma jfissirx illi dik iż-żjara tkun saret għalxejn.  Dik iż-żjara tkun saret u kien hemm ċertu riżultat ukoll ta’ dawk iż-żewġ żjarat.  Mhux se noqgħod nidħol fil-mertu ta’ dan il-punt ħalli nagħti l-kelma lill-Ministru, però l-fatt li konna hemmhekk qegħdin nitkellmu b’vuċi waħda bħala kumitat parlamentari wera biċ-ċar li dan il-kumitat kien qed jitkellem f’isem Malta mingħajr diviżjonijiet.

Kif ukoll issaħħu r-relazzjonijiet parlamentari tagħna.  Tant hu hekk li, per eżempju, ipproponejna u qbilna li għall-ewwel darba għaż-żewġ parlamenti jkun hemm anke relazzjonijiet parlamentari bejn Tuneż u Malta fil-Kumitat għall-Affarijiet Soċjali.  Kien hemm diskussjoni dwar kif nistgħu niddentifikaw oqsma ġodda ta’ koperazzjoni bejn iż-żewġ naħat, bħall-oqsma ta’ koperazzjoni fil-qasam turistiku u fil-qasam edukattiv meta konna l-Libja.  Jiġifieri dan kollu ma naħsibx illi kien żejjed.  Ovvjament jien inħobb inkun realistiku.  Ma nħobbx nilbes kappell li ma jiġinix u lanqas nilbes żarbun li ma jiġinix, però naħseb illi meta morna tkellimna b’umiltà u b’sodizza, grazzi u mertu ta’ kull membru, għax is-saħħa ta’ dan il-kumitat tinsab proprju fl-output ta’ kull membru fuq livell individwali.  

Għal dak li jirrigwarda ż-żewġ deċiżjonijiet li ttieħdu minn dawn iż-żewġ gvernijiet rispettivi jien nista’ ngħid ċar u tond li ħadd mill-kumitat ma kien informat.  Però biex ngħid kollox ukoll lanqas kont nippretendi li dan il-kumitat kellu jkun informat b’xi deċiżjoni governattiva li kienet jew setgħet qiegħda tittieħed minn dak il-gvern partikolari.  

ONOR. GEORGE VELLA:  Nixtieq nagħmel kjarifika qasira personali.  Mr Chairman, jiena fl-ebda ħin u fl-ebda istanza f’moħħi jew f’dak li għidt ma ridt b’xi mod ngħid li ż-żjarat kienu għalxejn.  Fl-ebda mod u fl-ebda ħin ma ridt ngħid li dawn daħku bina jew xi ħaġa hekk, ħa nkunu ċari, u għalhekk jien għamiltha ċara.  Jiġifieri anke minħabba l-press għax ma rridux nurtaw la naħa u lanqas oħra, jiġifieri rrid inkun kawt ħafna fuqha.  

Jien naqbel miegħek li ż-żjara tal-Libja kienet waħda tajba u ta’ livell għoli u m’hemmx dubju li kienet fruitful.  Jiddispjaċini li ma stajtx inkun mad-delegazjoni tat-Tuneżija għax kelli commitments oħra għax kieku kont inkun hemmhekk.  Jiena nemmen ħafna f’dawn iż-żjarat, però fl-ebda ħin ma rrid ngħid li dawn daħku bina jew inkella qalu xi ħaġa li mhux suppost li qalu.  

Jiddispjaċini ma tantx naqbel miegħek fejn inti qed tgħid x’inhi l-mansjoni tal-Kumitat ta’ l-Affarijiet Barranin meta jżur pajjiżi bħal dawn.  Mr Chairman, irridu noqogħdu attenti.  Dan mhux kumitat ta’ ħbiberija inter-parlamentari, fejn allura inti qed tmur biex issaħħaħ il-bridges u affarijiet oħra.  Kumitat ta’ l-Affarijiet Barranin għandu ċertu piż u ċertu clout.  U għalkemm naqbel miegħek li m’hemm ebda obbligu ta’ l-ebda gvern li jinforma xi jkunu l-miżuri li beħsiebu jieħu u li jistgħu jaffettwaw lil xi pajjiż ieħor.  Però jiena nemmen li b’kortesija, jew inkella għallinqas jekk tkun qiegħed tiddiskuti b’ċertu ambitu ta’ ħbiberija, għallinqas b’imbeccata, jgħidulek li huma jridu dik il-miżura u jispjegaw jew inkella jagħtu r-raġunijiet biex jiġġustifikaw dik il-miżura.  Sinċerament qed ngħid dan bl-intenzjonijiet tajba kollha u fl-ebda ħin u bl-ebda mod ma rrid inxellef jew nurta l-pajjiżi ħbieb tagħna. 

THE CHAIRMAN:  Grazzi.  Nistieden lill-Ministru għall-Affarijiet Barranin.

ONOR. MICHAEL FRENDO:  Nirringrazzja lill-Onor. George Vella talli semma dan il-punt.  Jien inħoss li m’għandux għalfejn ma jkunx hawn il-press fil-Kamra, però nappella lill-istampa kollha biex taġixxi b’mod responsabbli u tkun ċerta mill-fatti tagħha qabel ma tippubblikahom għaliex qed nitkellmu fuq relazzjonijiet bejn l-iktar żewġ ġirien importanti li għandna fis-south tagħna.  Irrid ngħid li matul ħafna snin - għallinqas fl-esperjenza tiegħi - investejna wkoll ħafna fil-ħbiberija tagħna ma’ dawn iż-żewġ pajjiżi u jiena ngħid li dan ma sarx bla effett.  Naturalment kull pajjiż ifittex dak li huwa l-aktar ta’ ġid għaċ-ċittadini tiegħu u għal pajjiżu u jista’ jkun ukoll li meta jkun qed jieħu ċerti miżuri jkun qed iħares lejn dawk l-interessi kif għandu jagħmel u mhux neċessarjament ikun qed jittargitjahom kontra xi pajjiż jew ieħor.  

Jiena naħseb li m’hemm l-ebda targeting ta’ Malta minn dan il-lat.  Naturalment aħna nappellaw dejjem li pajjiżi li huma tant ħbieb tagħna jħarsu lejn dak li jkun qed jippreokkupa lill-poplu Malti - li huwa poplu żgħir - u li għandu interessi ekonomiċi li m’humiex interessi ekonomiċi li għandhom jaffettwaw l-interessi ekonomiċi ta’ ħaddieħor, u li naturalment fir-rispett sħiħ tad-dritt pubbliku internazzjonali wieħed ifittex dejjem l-aħjar interess ta’ pajjiżu.  Minn dak il-lat hemm distinzjoni dwar id-dikjarazzjoni u l-liġi li għaddiet mill-kungress tal-poplu fil-Libja, kif ukoll l-enabling law li fil-fatt għaddiet mil-leġislatura tat-Tuneżija.  Id-differenza hi li t-Tuneżija hija membru tal-konvenzjoni dwar il-liġi tal-baħar - l-UNCLOS - filwaqt li l-Libja m’hijiex.  Allura t-Tuneżija bħala membru tal-UNCLOS għandha wkoll ċerti obbligi ta’ informazzjoni li bla dubju ta’ xejn issegwi, u fil-fatt is-sitwazzjoni tat-Tuneżija hija li għaddiet l-enabling law, però bl-ebda mod ma bdiet l-implimentazzjoni tagħha.  

L-enabling law fil-prinċipju issostni li t-Tuneżija għandha tqis il-possibiltà li jkollha żona ta’ sajd esklussiva tagħha, però l-implimentazzjoni trid tiġi fi stadju ieħor.  Aħna qegħdin f’kuntatt kontinwu mat-Tuneżija.  Nista’ ngħid li kien hawn il-Ministru Tuneżin hawnhekk - għalkemm fil-kontest tal-5+5 - però naturalment apparti l-5+5 b’mod formali, il-ministri jiltaqgħu l-ħin kollu anke barra dak l-ambitu.  Imma rrid ngħid li jiena kelli wkoll diversi konverżazzjonijiet bit-telephone miegħu, u llum stess konna f’kuntatt ma’ l-ambaxxata tagħna hemmhekk, u bl-iktar mod ċar nista’ ngħid li f’dak il-każ m’hemm l-ebda implimentazzjoni f’dan l-istadju.  

Għar-rigward tad-diskussjonijiet mal-Libja dawn għadhom għaddejjin u jiddispjaċina li għadna ma rċevejniex il-coordinates.  Aħna wkoll tlabna l-coordinates minn Ras Misurata san-naħa tat-Tuneżija, li huma biżżejjed għalina li jingħatawlna, però naturalment wieħed jaħdem ukoll abbażi ta’ dak li jista’ jifhem li huma coordinates.  Il-coordinates ma ngħataw lil ħadd, jiġifieri mhux kwestjoni li Malta nqabżet.  Aħna wkoll qed nappellaw li nsibu soluzzjoni li s-sajjieda tagħna jkollhom aċċess ukoll.  Irridu nifhmu wkoll li qed naġixxu fi ħdan il-qafas ta’ liġi internazzjonali u allura nkomplu naġixxu f’dak il-qafas.  

Il-punt li għamel l-Onor. Vella huwa apprezzat għax aħna qed infittxu ħbiberija miftuħa.  Jiena dejjem ngħid lill-ħbieb tagħna li l-aġenda tagħna qiegħda fil-wiċċ, m’għandna l-ebda aġenda moħbija.  Aħna veru nemmnu li għandu jkollna relazzjoni miftuħa fuq diversi livelli mat-Tuneżija u mal-Libja, li għandna consensus nazzjonali dwarha, irridu nsegwuha u nsaħħuha u naturalment napprezzaw ħafna li jkun hemm apprezzament ta’ dan il-punt, u nixtiequ ħafna li fil-verità jkun hemm iktar engagement fuq dan li qegħdin ngħidu aħna.

Irrid ngħid li r-relazzjonijiet tagħna maż-żewġ pajjiżi huma tajbin ħafna, minkejja din id-diffikultà li għandna.  Ma nistgħux inħallu din id-diffikultà tidħol fir-relazzjonijiet tagħna, però aħna qed infittxu li jkollna soluzzjoni għaliha b’rispett sħiħ għal-liġi internazzjonali u fl-aħjar interess ta’ pajjiżna f’sitwazzjoni fejn naturalment qed nitolbu li l-leħen tagħna jinstema’.  Minn dan il-lat naħseb li huwa interessanti li kulħadd jieħu nota - inkluż il-ġirien tagħna li huma tant viċini tagħna, kemm il-Libja kif ukoll it-Tuneżija - li r-relazzjonijiet tagħna huma  b’saħħithom u viċini magħhom, u hawn consensus nazzjonali li huwa espress ukoll f’dan il-kumitat.  Nirringrazzjak.

THE CHAIRMAN:  Grazzi. Il-Kumitat huwa aġġornat. 

Fid-8.45 p.m. il-Kumitat aġġorna għal data li għandha tiġi komunikata aktar tard.  

